
Útdráttur 

Markmiðið með rannsókninni er að leita svara við því hvernig það kom til að konur stofnuðu 

til saumaklúbba á 20. öld. Í framhaldinu er reynt að komast að hvaða tilgangi saumaklúbbar 

þjónuðu í lífi kvenna og hver upplifun þeirra var af félagsskapnum. Dregin er upp 

heildarmynd af umfjöllunarefninu út frá heimildum sem fyrir liggja. Heimildir sem notaðar 

eru við rannsóknina eru eigindleg viðtöl, spurningaskrár þjóðháttasafns Þjóðminjasafns 

Íslands, bækur, tímarit og dagblöð. Í ritgerðinni er kappkostað að skýra nánar félagsformið 

saumaklúbbur og þróun þess á 20. öld hér á landi. 

Efni er hlutað niður í þrjá meginkafla, auk inngangs og lokaorða. Í inngangi er rætt um 

hugtök, aðferðir, kenningar og helstu rannsóknir sem stuðst er við í greiningu 

viðfangsefnisins. Í fyrsta kaflanum er rætt um upphaf, mótun og þróun saumaklúbba 

hérlendis. Í öðrum kaflanum er rætt um félagsformið, vináttuna og upplifun kvenna af 

félagsskapnum. Í þriðja og síðasta kaflanum er rætt um hefðir, afþreyingu, handavinnuna og 

veitingarnar í saumaklúbbum og í framhaldinu eru saumaklúbbar skoðaðir með tilliti til 

dulbúinna skilaboða í kvennamenningu. 

Helstu niðurstöður rannsóknarinnar eru að til saumaklúbba hafi verið stofnað til að 

styrkja vináttubönd og viðhalda tengslum. Saumaklúbbar voru mikilvægur vettvangur fyrir 

konur til að hittast og ráða saman ráðum sínum, þótt þær saumuðu lítið eða prjónuðu. 

Meginkjarni félagsformsins snýst um áralanga vináttu, sterkt trúnaðarsamband, stuðningsnet 

og ánægjulega samveru kvenna í afslöppuðum og frjálsum félagsskap meðal kynsystra sinna. 

Inngangur 

 

Saumaklúbbar hafa ákveðna sérstöðu í íslenskri alþýðumenningu og síðast en ekki síst 

kvennamenningu. Þó flestir viti hvað saumaklúbbar eru eða hafi einhverja hugmynd um 

hlutverk þeirra hafa þeir lítið sem ekkert verið rannsakaðir. Nær ekkert hefur verið fjallað um 

þá fræðilega hér á landi svo vitað sé, þó fjöldi kvenna hafi verið í slíkum félagsskap um lengri 

og skemmri tíma. Hins vegar hefur töluvert verið fjallað um saumaklúbba í tímaritum sem 

snúa að konum og kvennamenningu, sér í lagi tímaritum er tengjast mat og matargerð, en nær 

ekkert er þar minnst á tilurð saumaklúbba né upplifun þeirra kvenna sem þá sækja. 

Líkt og með margt sem snýr að kvennasögunni hefur félagsnet kvenna verið nær 

ósýnilegt í samfélaginu rétt eins og mikill hluti sögu þeirra, menningar og vinnuframlags.
1
 

Saumaklúbbar kvenna eru látlausir og vart merkjanlegir sökum þess að þeir fara fram innan 

veggja heimilisins og eru því lítt sýnilegir á opinberum vettvangi. 

Mikill fjöldi kvenna víða um land er í saumaklúbbum af ýmsum stærðum og gerðum. 

Saumaklúbbar verða til af ýmsum ástæðum og er tilgangur þeirra misjafn. Meginmarkmið 

þeirra er að konur komi reglulega saman eina kvöldstund og geri sér glaðan dag í góðum 

félagsskap fjarri daglegu amstri. Sambærilegan félagsskap má finna meðal kvenna í 

nágrannalöndum okkar og nefnast þeir í Noregi „syklubb“ og í Svíþjóð „syförening“. 

Saumaklúbbar hafa lifað góðu lífi meðal kvenþjóðarinnar hér á landi allt frá upphafi 

þeirra. Kappkostað er að varpa ljósi á þetta merkilega félagsform sem saumaklúbbar eru og er 

þróun saumaklúbbsmenningarinnar hér á landi á 20. öldinni höfð í brennidepli. Í þessari 

ritgerð er reynt að draga fram heildarmynd af umfjöllunarefninu út frá þeim heimildum sem 

fyrir liggja og viðtölum höfundar við nokkrar konur með langa reynslu af saumaklúbbum. 

Samkvæmt Íslenskri orðabók er skilgreiningin á saumaklúbbi svohljóðandi: 

„Kvöldfundur vinkvenna sem hittast til að spjalla saman og njóta veitinga húsráðenda 

(upprunalega til að stunda hannyrðir)“.
2
 Þó orðabókarskilgreiningin sé á þessa leið er 

saumaklúbbsformið kannski ekki svo einfalt. Ef til vill lýsir þetta yfirborðinu sæmilega vel en 

hvað býr að baki? Í þessari ritgerð er skyggnst örlítið inn í þessa kvennaveröld og jafnframt 

reynt að varpa ljósi á þetta merkilega afþreyingarform kvenna í því skyni að auðga skilning á 

félagsforminu saumaklúbbur og ekki síst skilning á þörf kvenna að sækja í félagsskap sem 

þennan. Í þessari rannsókn er lögð áhersla á að svara spurningunum: Hvað veldur því að 

                                                      
1
 Anna Ólafsdóttir Björnsson, Hið ósýnilega félagsnet kvenna, 9. 

2
 Íslensk orðabók, 832. 

konur hópa sig saman og mynda saumaklúbba á 20. öldinni? Hvaða tilgangi þjónuðu þeir fyrir 

líf kvenna og hver var upplifun þeirra af félagsskapnum? 

 

Samræða um hugtök, kenningar og fræði 

Af nógu er að taka þegar hugað er að fræðimönnum, hugtökum og kenningum í þjóðfræðinni. 

Við undirbúning skrifanna var farið í gegnum námsefni þeirra fjölbreyttu námskeiða sem urðu 

á vegi mínum í þjóðfræðináminu og leitað fanga í smiðju fræðimanna sem þar stóðu upp úr. Í 

umfjöllun og greiningu í meginmáli ritgerðarinnar eru hugtök og kenningar þeirra fræðimanna 

sem mátast við viðfangsefnið notaðar til fræðilegrar umræðu. 

Rannsókn þessi beinir sjónum að félagslegum þætti hversdagsmenningarinnar, þar sem 

samskipti meðal kvenna eru í brennidepli. Rannsóknir á félagsmenningu eru gerðar í þeim 

tilgangi að skilja betur og skynja mannlegt atferli, hvernig það tengir fólk saman og greinir 

það í sundur.
3
 Hvernig fólk mótar líf sitt og söguna undir kringumstæðum sem það hefur ekki 

kosið sér sjálft. 

Það er gagnlegt að skilgreina félagsformið saumaklúbb í ljósi hugtaksins hópur (e. 

group). Við höfum öll þörf fyrir að tilheyra hópi sem oft myndast vegna sameiginlegra 

áhugamála fólks. Sérhver einstaklingur getur tilheyrt mörgum hópum á lífsleiðinni og jafnvel 

verið í mörgum hópum í einu. Í suma hópa höfum við ekkert val um inngöngu og er 

fjölskyldan gott dæmi um slíkan hóp. Aftur á móti göngum við af frjálsum vilja í fjölmarga 

hópa yfir ævina. Má þar taka saumaklúbba sem dæmi. Sumir hópar endast lengi, á meðan 

aðrir vara mjög stutt. Hópar eiga sér sameiginlega menningu sem allir innan hópsins þekkja 

eins og tungumál, trú, siði, hefðir, sögur, brandara, orðatiltæki, líkamstjáningu og svo 

framvegis.
4
  

Margir þjóðfræðingar hafa tekið hópahugtakið til gagnrýninnar skoðunar, til að mynda 

líta bandarísku þjóðfræðingarnir Dorothy Noyes og Alan Dundes hvort á sinn hátt á 

hópahugtakið og koma að því frá ólíku sjónarhorni. Kenning Alan Dundes er á þá leið að 

hópur samanstandi af tveimur eða fleiri einstaklingum sem eigi eitthvað sameiginlegt.
5
 Aftur á 

móti lýtur kenning Dorothy Noyes að því að einstaklingar innan hóps eigi í fjölbreyttum 

tengslum sín á milli, og að fólk myndi tengslanet (e. network) innbyrðis.
6
 Það séu einkum 

                                                      
3
 Sims og Stephens, Living Folklore, 16-18. 

4
 Sims og Stephens, Living Folklore, 30-50. 

5
 Dundes, “Who are the Folk?”, 6. 

6
 Noyes, Group, 14. 

nánd, samskipti og sameiginleg reynsla sem geri “hóp að hóp“,
7
 og fellur félagsformið 

saumaklúbbur ágætlega að hugmyndum Alan Dundes og Dorothy Noyes um hópahugtakið. 

Í umræðu í meginmáli ritgerðarinnar er litið til hugaka úr smiðju franska 

félagsfræðingsins og heimspekingsins Pierre Bourdieu. Í greininni „The Forms of Capital“ 

gerir Bourdieu þrjár tegundir auðs sem einstaklingar búa yfir að umfjöllunarefni sínu. Um er 

að ræða efnahagsauð (e. economic capital), menningarauð (e. cultural capital) og félagsauð 

(e. social capital).
8
 Efnahagsauður er hinn eiginlegi auður sem við þekkjum og er hann 

grunnurinn að hinum tveimur tegundum auðmagnsins. Menningarauður birtist með þrennum 

hætti, fyrst má nefna líkamnaðan auð (e. embodied) sem felst meðal annars í menntun 

einstaklinga sem síðar getur fært þeim efnahagsauð. Í öðru lagi má nefna hlutgerðan auð (e. 

objectified), sem birtist í formi margskonar menningarverðmæta, en dæmi um það eru tækja-, 

listaverka- og bókaeign manna og í þriðja lagi stofnanabundinn auð (e. institutionalised) sem 

er sá auður sem birtist í (opinberum) stofnunum samfélagsins. Dæmi um það eru skólar og 

háskólar og þær gráður og sú upphefð sem þeir veita.
9
 Félagsauður snýst um tengslanet og 

mikilvægi þeirra, hvernig fólk getur orðið ríkt af því að mynda félagsleg tengsl í kringum sig. 

Ríkidæmi sem byggt er á félagsneti getur komið að góðum notum síðar meir á lífsleiðinni.
10

 

Samkvæmt Bourdieu má nýta félagsauð til þess að öðlast auð eins og efnahagsauð eða 

menningarauð. 

Í öðrum kafla ritgerðarinnar verður komið inn á kenningu franska þjóðfræðingsins 

Arnold van Gennep, sem skilgreindi vígsluathafnir (f. les rites de passage) í bók sinni The 

Rites of Passage, þar sem hann lýsir því hvernig breytt samfélagsstaða fólks er hvarvetna 

mörkuð með vígsluathöfnum.
11

 Í þriðja kafla verður horft til hugtaks sem er ættað úr smiðju 

breska sagnfræðingsins Eric Hobsbawm um tilbúning og mótun hefða sem hann kynnti til 

sögunnar í bókinni The Invention of Tradition.
12

  

Í tengslum við sviðsetningu í þriðja kafla verður komið inn á kenningar þriggja 

fræðimanna. Fyrst ber að nefna umfjöllun kanadíska félagsfræðingsins Erving Goffman í 

bókinni The Presentation of Self in Everyday Life um hvernig líta megi á hegðun okkar og 

framkomu í daglegu lífi sem sviðslist eða leikrænan flutning.
13

 Einnig verður litið til 

                                                      
7
 Noyes, Group, 12. 

8
 Bourdieu, The Forms of Capital, 47-51. 

9
 Bourdieu, The Forms of Capital, 47. 

10
 Bourdieu, The Forms of Capital, 47. 

11
 van Gennep, The Rites of Passage, 3, 10-11. 

12 
Hobsbawm, Introduction: Inventing Traditions, 1-14. 

13
 Goffman, The Presentation of Self in Everyday Life, 73-74. 

kenningar þjóðfræðingsins Barböru Kirshenblatt-Gimblett í greininni „Playing to the Senses: 

Food as a Performance Medium“, þar sem hún líkir matseld við sviðslist.
14

 Auk þess verður 

litið til hugtaks Barböru Kirshenblatt-Gimblett um fagurfræði hversdagsins sem hún fjallar 

um í viðtali undir fyrirsögninni „The Aesthetics of Everyday Life”. Þar ræðir hún um hvernig 

einstaklingar hlutgera gildismat (e. give form to value) sitt í daglegu lífi með listfengi sínu.
15

 

Ennfremur er litið til kenningar þjóðfræðingsins Richard Bauman um sviðsetningu sem hann 

gerir grein fyrir í bókinni Verbal Art as Performance. Þar lýsir hann því meðal annars hvernig 

flytjendur axla vissa ábyrgð gagnvart áhorfendum með því að sýna hæfni sína til listræns 

flutnings (e. art performance). Áhorfendur leggja aftur á móti mat á flutninginn, ekki aðeins 

með tilliti til þess sem sagt er eða gert heldur hvernig það er sagt og gert. Það er að segja 

leggja fagurfræðilegt mat á hæfni flytjandans.
16

 

 

Tengd fræði 

Nokkrar bækur eru hafðar til hliðsjónar í umfjöllun og greiningu í þessari ritgerð. Fyrsta má 

nefna bókina Feminist Messages: Coding in Women‘s Folk Culture sem þjóðfræðingurinn 

Joan Newlon Radner ritstýrir. Í bókinni er meðal annars fjallað um hugtakið dulmál (e. 

coding) sem tengt er við skilaboð kvenna og snýst um eðli flókinna dulinna femínískra 

skilaboða eða merkingar í athöfnum kvenna.
17

 Dulmálið felst í óljósri eða tvíræðri tjáningu 

hvort sem er í orði eða á borði, en nærtæk dæmi um slíkt má finna í saumaklúbbum. Auk 

bókarinnar er einnig  horft til greinar eftir áðurnefnda Joan Newlon Radner og Susan S. 

Lanser og ber greinin heitið „The Feminist Voice: Strategies of Coding in Folklore and 

Literature“ og fjallar líkt og ofangreind bók um dulmál. Rætt verður nánar um dulmál í þriðja 

kafla ritgerðarinnar. 

Einnig verður litið til franska rithöfundarins og heimspekingsins Simone de Beauvoir í 

bókinni Le Deuxième Sexe eða Hitt kynið í íslenskri þýðingu.
18

 Þar fjallar hún meðal annars 

um hlutskipti og reynsluheim kvenna. Viðhorf Beauvoir hafði víðtæk áhrif í kvennabaráttu 

víða um heim einkum vegna gagnrýni hennar og greiningar á viðteknum hugmyndum um 

stöðu og hlutverk kvenna. 

                                                      
14

 Kirshenblatt-Gimblett, Playing to the Senses: Food as a Performance Medium, 1-2. 
15

 Kirshenblatt-Gimblett, The Aesthetics of Everyday Life, 417. 
16

 Bauman, Verbal Art as Performance, 11-12.  
17

 Radner, Feminist Messages:Coding in Women´s Folk Culture, 3. 
18

 Beauvoir, The Second Sex. Í ritgerðinni er vísað til frumútgáfu bókarinnar á frönsku, Le Deuxième Sexe, en í 

tilvísun er vísað í ensku þýðinguna.  

Horft verður til tveggja greina sem birtust í kvennatímaritinu Veru árið 1989. Önnur 

greinin er útdráttur úr þjóðfræðiritgerð eftir Þóreyju Einarsdóttur, undir fyrirsögninni „Þar eru 

fyrst og fremst ofin vináttubönd“,
19

 en hin greinin er eftir Önnu Ólafsdóttur Björnsson og 

heitir „Hið ósýnilega félagsnet kvenna“.
20

 Í báðum greinunum er saumaklúbbsmenningin 

tekin fyrir og eru þessar greinar ákveðnar máttarstoðir sem styðja við greininguna á 

saumaklúbbum í þessari ritgerð. 

Einnig verður horft til tveggja norskra bóka, en það eru bækurnar Kvinner i fellesskap, 

sem norski félagsfræðingurinn og femínistinn Harriet Holter ritstýrir,
21

 og Syklubber: Kvinner 

med vennskap og humør eftir útvarpskonuna Anne Marie Hvattum.
22

 Bókin Kvinner i 

fellesskap fjallar að mestu um kvennarannsóknir og femínísk fræði þar sem félagsskapur 

kvenna er í brennidepli. Einn kafli bókarinnar fjallar sérstaklega um saumaklúbba nyrst í 

Noregi og mikilvægi þeirra fyrir samfélagið og konurnar sem þá sækja. Bókin Syklubber: 

Kvinner med vennskap og humør er í allt öðrum dúr og er fyrst og fremst heimildasöfnun um 

saumaklúbba og fjölbreytileika þeirra í Noregi. Við gerð bókarinnar heimsækir Anne Marie 

níu saumaklúbba, sem allir hafa myndað með sér mismunandi hefðir. Er umfjöllun hennar á 

léttum nótum en með fræðilegu ívafi um uppruna saumaklúbba þar í landi og þróun þeirra. 

 

Rannsóknarvinnan og helstu heimildir 

Víða er hægt að leita fanga og við efnisöflunina var aðferðum þjóðfræðinnar beitt og fólst 

rannsóknarvinnan einkum í að skoða og leita uppi allt sem tengist umfjöllunarefninu. Unnið 

er með eigindleg viðtöl, spurningaskrár, bækur, tímarit og dagblöð sem heimildir við 

ritgerðina. Eftir ítarlega leit kom fljótlega í ljós að ekkert var til af bókum í hillum bókasafna 

sem fjalla fræðilega um saumaklúbba, auk þess sem ekkert hefur verið skrifað um 

saumaklúbba eða hliðstætt efni í lokaritgerðum við Háskóla Íslands þegar leitað var eftir því í 

gagnagrunnum Skemmunnar og Gegni. 

Gögn í vörslu þjóðháttasafns Þjóðminjasafnsins má nú nálgast rafrænt á vefsvæðinu 

sarpur.is, sem er menningarsögulegt gagnasafn. Þar má leita eftir efni er varðar þjóðhætti, 

efnislega muni, ljósmyndir, myndlist og hönnun. Þjóðminjasafn Íslands hefur frá árinu 1960 

safnað skipulega heimildum um lífshætti fólks frá fyrri tíð með því að semja og senda út 

                                                      
19

 Þórey Einarsdóttir, Þar eru fyrst og fremst ofin vináttubönd. 
20

 Anna Ólafsdóttir Björnsson, Hið ósýnilega félagsnet kvenna. 
21

 Holter, Kvinner i fellesskap. 
22

 Hvattum, Syklubber: Kvinner med vennskap og humør. 

spurningaskrár til fólks. Alls hafa verið sendar út 119 aðalspurningaskrár og 28 

aukaspurningablöð og eru svör við þeim uppistaða heimilda í þjóðháttasafninu.
23

  

Samkvæmt svari er barst í tölvupósti frá Ágústi Georgssyni fagstjóra 

þjóðháttasafnsins, hófst þjóðháttasöfnunin þegar leitað var til fólks sem sent hafði inn svör við 

fyrirspurnum um ýmis þjóðfræðileg efni í þættinum Íslenskt mál í Ríkisútvarpinu. Eftir að 

honum lauk var haldið áfram að senda spurningaskrár til einstaklinga sem líklegir þóttu til að 

hafa áhuga á að svara þeim. Þannig myndaðist fljótt fastur kjarni heimildarmanna sem svaraði 

í sjálfboðastarfi spurningaskrám þjóðháttasafnsins. Fjöldi heimildarmanna frá upphafi er rétt 

tæp 8000 manns.
24

 

Á vefsvæði Sarpsins var að finna haldgóðar heimildir um félagsformið saumaklúbbur 

og í rannsókn þessari munu svör heimildarmanna við spurningaskrá númer 77 um útsaum 

þjóna sem önnur helsta frumheimild ritgerðarinnar ásamt viðtölum höfundar. Var 

spurningaskráin send út í september 1991 til fastra heimildarmanna um land allt og voru 

spurningarnar á þessa leið: 

 

Hvenær komu saumaklúbbar fyrst til sögunnar þar sem þið þekktuð til? 

Hvers vegna? 

Hvað voru þeir oft? 

Var til að þeim væru gefin nöfn? 

Hversu margar konur voru saman í klúbbi? 

Hvað tengdi þær saman, t.d. gamlar vinkonur, samsveitungar o.s.frv. 

Hvers konar handavinna var unnin á klúbbkvöldum? 

Hvað var helst á borðum og hver voru algengustu umræðuefnin? 

Máttu karlmenn koma í saumaklúbba?  

Þekkið þið saumaklúbba sem hafa starfað lengi, e.t.v. áratugum saman? 

Var til að saumaklúbbar fengjust meðfram við önnur verkefni en sauma? 

Segið frá eftirminnilegum atvikum úr saumaklúbbum, t.d. vísnagerð eða öðru.
25

 

 

Alls bárust 72 svör við þessum spurningum um saumaklúbba,
26

 og þau svör sem notuð eru við 

þessa rannsókn eru öll frá konum komin og var sú elsta fædd 1910 og yngsta fædd 1935. Við 

rannsóknina er einnig stuðst við umfjöllun einnar konu úr efnisflokki sem skilgreindur er sem 

efni óháð spurningaskrám. Ennfremur er stuðst við svör tveggja heimildarkvenna við 

spurningaskrá númer 42 um félagslíf. Spurningaskráin var send út í desember 1980 til fastra 

                                                      
23

 Þjóðminjasafn, Þjóðháttasafn. 
24

 Ágúst Georgsson, tölvupóstur, 26. febrúar 2014. Alls hafa 15506 manns verið sendar spurningaskrár og þeim 

skipt jafnt á milli kynja 7753 manns (konur og jafn margir karlar). 3550 konur hafa svarað skránum eða 46% 

og 4203 karlar eða 54%. 
25

 Þjóðminjasafn, Þjóðháttasafn. 
26

 Ágúst Georgsson, tölvupóstur, 26. febrúar 2014. 

heimildarmanna safnsins um allt land. Í einum lið hennar var spurt um saumaklúbba og 

hljóðuðu spurningarnar þannig: 

 

Hafa saumaklúbbar starfað í byggðinni? 

Hvenær hefjast þeir? 

Hafa þeir haft eitthvert annað markmið en að efla samstarf og kynni kvenna?
27

 

 

Alls svöruðu 98 heimildarmenn spurningaskránni um félagslíf og voru spurningaskrárnar 

númer 42 og 77 samdar af fyrrum starfsmönnum þjóðháttasafnsins.
28

 

Í þessari rannsókn var notast við eigindlega (e. qualitative) rannsóknaraðferð, með það 

að markmiði að öðlast dýpri skilning á rannsóknarefninu og skoða það út frá sjónarhóli 

heimildarkvenna.
29

 Með því að vinna með hálfopnar spurningar gafst viðmælendum kostur á 

að svara á eigin forsendum auk þess sem leitað var eftir persónulegri upplifun viðmælenda. 

Viðtölin voru yfirleitt afslöppuð og mátti líkja þeim við kunningjaspjall og með því móti gátu 

viðmælendurnir komið með annan flöt á efnið en rannsakandi hafði í huga.  

Vert er að huga að kostum og göllum þess að nota spurningaskrár og viðtöl eins og hér 

er gert, sem aðferð til heimildaöflunar. Í greininni „Spørrelistesvar som del av kildetilfanget i 

etnologiske undersøkelser“ skrifar norski þjóðfræðingurinn Anne Helene Tobiassen um kosti 

þess að vinna með spurningaskrár í fræðilegum tilgangi. Segir hún helsta kost skránna vera að 

með þeim sé hægt að ná til fjölda heimildarmanna á stóru landsvæði með tiltölulega litlum 

tilkostnaði.
30

 

Í greininni „Heimskuleg spurning fær háðulegt svar“ ræða þjóðfræðingurinn Jón 

Jónsson og sagnfræðingurinn Sigurður Gylfi Magnússon um heimildargildi viðtala og svara 

heimildarmanna við spurningaskrám þjóðháttasafnsins og telja þeir helsta kost fræðilegra 

spurningaskráa og viðtala vera að hvort tveggja gefi rannsakanda færi á að afla upplýsinga um 

viðfangsefni sem ekki eru nákvæmar heimildir til um,
31

 líkt og gert er hér í þessari rannsókn. 

Vert er að hafa í huga að um umbeðna upprifjun og endurminningar fólks er að ræða og í 

slíkum tilfellum er hætta á að fólk bresti minni, að sjónarhorn samtímans liti upplifun 

fortíðarinnar og að lengri tímabil renni saman í minningunni eða að fólk ritskoði sig og segi 

ekki alla söguna. 

                                                      
27

 Þjóðminjasafn, Þjóðháttasafn. 
28

 Ágúst Georgsson, tölvupóstur, 26. febrúar 2014. Spurningar sömdu líklega Árni Björnsson eða Hallgerður 

Gísladóttir. 
29

 Jón Jónsson og Sigurður Gylfi Magnússon, Heimskuleg spurning fær háðulegt svar, 48-50. 
30

 Tobiassen, Spørrilistesvar som del av kildetilfanget í etnologiske undersøkelser, 18. 
31

 Jón Jónsson og Sigurður Gylfi Magnússon, Heimskuleg spurning fær háðulegt svar, 48. 

Ef litið er til ókosta spurningaskránna þá fjallar sænski þjóðfræðingurinn Jonas 

Frykman í greininni „Folklivsarkivet, frågelistorna och forskningen“ um að niðurnjörvaðar 

spurningarnar gefi ekki færi á að spyrja nánar út í það sem spurt er um
 
líkt og hægt er að gera 

í viðtölum ef einhver óvæntur eða áhugaverður vinkill skýtur upp kollinum.
32

 

Gott er að vinna með heimildir þjóðháttasafnsins en oft eru heimildirnar takmarkaðar 

og eru því tekin viðtöl við heimildarfólk til að afla nánari og dýpri þekkingar á 

viðfangsefninu. Einn stærsti og helsti ókostur viðtala er aftur á móti eftirvinnslan sem er ansi 

tímafrek. 

Með því að flétta saman mörgum svörum heimildarfólks þjóðháttasafnsins við 

tiltölulega fá en ítarleg viðtöl fékkst töluverð breidd og yfirsýn yfir viðfangsefnið. Viðtölin 

gáfu mestu dýptina en þjóðháttasafnið meiri breidd. Með því að líta einnig á samtímaheimildir 

í blöðum og tímaritum meðfram upprifjunarheimildum í formi viðtala og svara heimildarfólks 

á þjóðháttasafninu fengust einnig annars konar heimildir sem vega upp á móti helstu ókostum 

upprifjunarheimilda. Að öllum þessum heimildum samanlögðum fékkst nokkuð góð 

heildarsýn á viðfangsefnið þar sem heimildirnar bæta hver aðra upp. 

 

Viðtölin við saumaklúbbskonur 

Tekin voru viðtöl við fimm konur með það að leiðarljósi að draga fram persónulega reynslu 

þeirra af félagslega fyrirbærinu saumaklúbbur. Viðtölin eru vitnisburður viðmælenda minna 

og er þeim ætlað að auka skilning enn frekar á félagsskap saumaklúbbskvenna. Gekk vel að fá 

þær fimm konur sem viðtölin voru tekin við til þess leggja sitt af mörkum við gerð þessarar 

rannsóknar. Eiga þær allar sameiginlegt að hafa verið í saumaklúbbi til fjölda ára. Í upphafi 

viðtalsins var umfjöllunarefnið kynnt fyrir viðmælendum og þeim tjáð í framhaldi að leitað 

væri eftir reynslu þeirra af því að vera í saumaklúbbi og með orðum þeirra legðu þær sitt af 

mörkum að glæða ritgerðina lífi og gefa henni persónulegan blæ. 

Fyrsta viðtalið var við Írisi Jónínu Hall, 72 ára gamla húsmóður sem er búsett ásamt 

eiginmanni sínum í Vesturbæ Reykjavíkur. Var viðtalið tekið upp á heimili Írisar Jónínu þann 

27. október 2013. Íris Jónína byrjaði í sínum saumaklúbb árið 1963 og hefur saumaklúbburinn 

haldist óslitinn allt fram á daginn í dag með smávægilegum breytingum. Tvær af 

upphafskonum saumaklúbbsins duttu út með stuttu millibili, hér um bil tíu árum eftir stofnun 

                                                      
32

 Frykman, Folklivsarkivet, frågelistorna och forskningen, 104. 

hans, þar sem þær fluttu báðar út á land en önnur kom í klúbbinn í staðinn. Hefur klúbburinn 

haldist þannig allt fram til dagsins í dag.
33

 

Annað viðtalið var tekið við Bryndísi Þorsteinsdóttur, 71 árs fyrrverandi röntgentækni 

sem er búsett í Árbænum. Bryndís er uppalin í Reykjavík, í Laugarnesinu, Bústaðahverfinu og 

flutti síðan í Árbæ og hefur búið þar í sömu íbúð frá því 1967. Viðtalið var tekið á heimili 

Bryndísar þann 17. nóvember 2013. Saumaklúbbur Bryndísar samanstendur af tíu konum sem 

allar voru í fimleikafélaginu Ármanni. Stofnað var til hans í kringum 1962-63 og hefur 

saumaklúbburinn því verið starfræktur í rúm 50 ár án nokkurra breytinga og er starfandi enn í 

dag. Kalla þær saumaklúbbinn „Símalandi“.
34

 

Þriðja viðtalið var tekið við Elínu Magnúsdóttur, 80 ára fyrrum starfskonu í þvottahúsi 

elliheimilisins Grundar. Viðtalið var tekið þann 20. nóvember 2013 og fór viðtalið fram í 

snotrum vistarverum Elínar á elliheimilinu Grund. Elín var ekki alveg viss hvenær hennar 

saumaklúbbur var stofnaður en eitthvað í kring um 1960 og lognaðist hann útaf fyrir nokkrum 

árum. Elín sótti undir það síðasta saumaklúbb sem starfræktur hefur verið við elliheimilið 

Grund síðastliðin tvö ár. Elín lést einungis níu dögum eftir að viðtalið var tekið eftir 

skammvinn veikindi, þann 29. nóvember 2013.
35

 

Fjórða viðtalið var tekið við Halldóru Ólafíu Guðlaugsdóttur, 91 árs fyrrum 

saumakonu. Viðtalið var tekið inni á fallega innréttuðu herbergi hennar á efstu hæð á Minni 

Grund þann 25. nóvember 2013. Halldóra kom inn í saumaklúbb sem fjórar konur úr 

Húsmæðraskóla Reykjavíkur höfðu stofnað. Saumaklúbburinn hafði verið starfræktur í 

nokkur ár áður en Halldóra gekk til liðs við hann að tilstuðlan Katrínar mágkonu sinnar en 

Katrín var síðasti viðmælandi minn. Saumaklúbburinn lagðist af fyrir nokkrum árum, þar sem 

meðlimir hans voru farnir að tapa heilsu smátt og smátt og þrjár þeirra eru látnar.
36

 

Fimmta og síðasta viðtalið var tekið við Katrínu Eiríksdóttur, 88 ára fyrrum 

kaupmannsfrú og mágkonu Halldóru Ólafíu Guðlaugsdóttur (viðtal nr. 4). Saumaklúbbinn 

stofnuðu fjórar konur úr Húsmæðraskóla Reykjavíkur í kring um 1950-51. Katrín var þegar 

viðtalið var tekið í hvíldarinnlögn á elliheimilinu Grund. Viðtalið við hana var tekið í borðsal 

Minni Grundar þann 25. nóvember 2013.
37

 

Ég nýtti tengslanet mitt til að nálgast þær konur sem búsettar voru á elliheimilinu 

Grund og var það Sólveig Sigurðardóttir starfsmaður Grundar sem aðstoðaði mig við leit að 

konum sem höfðu verið í saumaklúbbi til fjölda ára. Var hún lykiltengiliður minn og kom á 

fundum mínum við þessar þrjár heimiliskonur Grundar. 

Einungis þekkti ég til tveggja viðmælenda minna, þeirra Írisar Jónínu og Bryndísar, en 

til hinna þriggja, þeirra Elínar, Halldóru Ólafíu og Katrínar þekkti ég ekki, né hafði séð þær 

áður en viðtölin voru tekin. Allar höfðu þær sína sögu að segja, hver með sínu lagi og eiga 

þær sinn þátt í því að auka skilning minn á efninu og gera ritgerðina fyllri og persónulegri en 

ella hefði verið. 

Viðtölin voru tekin upp á hljóðupptökutæki með leyfi viðmælenda og strax að þeim 

loknum voru þau skrifuð niður og eru upptökur og afskriftir af þeim í minni vörslu. Við 

undirbúning viðtalanna og í viðtölunum sjálfum var reynt að mestu að fara eftir ráðleggingum 

þeim sem lagt er upp með í bókinni Recording Oral History: A Guide for the Humanities and 

Social Sciences eftir Valerie Raleigh Yow.
38

 Þrátt fyrir að hafa undirbúið mig með ákveðnar 

spurningar til að vinna með ákvað ég þegar að þremur síðustu viðtölunum kom að spyrja 

viðmælendurna án þess að hafa spurningarnar við hendina og leyfa viðtalinu frekar að þróast. 

Þetta gekk ágætlega en ég veit ekki hvort það hafi skilað einhverju meiru en ef ég hefði haft 

spurningarnar uppi við. Þegar litið er yfir viðtölin gengu viðtölin við þær Írisi Jónínu, 

Bryndísi og Halldóru Ólafíu best fyrir sig en viðtölin við þær Elínu og Katrínu síður. Held ég 

að ástæðan hafi verið svolítill ótti við upptökutækið því þær höfðu hugann meira og minna 

við það á meðan á viðtölunum stóð, þrátt fyrir að ég hafi komið upptökutækinu þannig fyrir 

að lítið bæri á því. 

 

Yfirlit 

Ritgerðin skiptist í inngang, þrjá meginkafla og lokaorð. Í meginmáli er leitast við að varpa 

fjölbreyttu ljósi á saumaklúbbsformið og ganga þar út frá meginþemum í viðtölunum og 

svörum heimildarfólks við spurningaskrám þjóðháttasafnsins. Í fyrsta kafla er rætt um hvernig 

félagsformið saumaklúbbur birtist okkur í ólíkum myndum við upphaf 

saumaklúbbsmenningarinnar hér á landi. Gerð er grein fyrir erlendum áhrifum á 

saumaklúbbsmenninguna hérlendis og í kjölfarið er rætt um tengingu saumaklúbba við 

góðgerðasamtök og síðar stjórnmál. Með ört stækkandi höfuðborg urðu miklar breytingar á 

starfs- og búsetuháttum þjóðarinnar sem höfðu sín áhrif á saumaklúbbsmenninguna. Komið er 

inn á samfélagslegt hlutskipti kvenna og breytingar sem urðu á því um miðbik sjöunda 

áratugarins. 

                                                      
38

 Yow, Recording Oral History: A Guide for the Humanities and Social Sciences, 2. og 6. kafli. 

Í öðrum kafla er samsetning saumaklúbba gerð að umtalsefni og hversu ólíkur 

bakgrunnur saumaklúbbskvenna getur verið innan hvers klúbbs. Rætt er um vináttuna sem 

myndast meðal saumaklúbbskvenna, sem byggist á virðingu og trausti og myndar með 

tímanum félagslegan auð. Í því samhengi er horft til hugtaka úr smiðju Pierre Bourdieu um 

efnahagsauð, menningarauð og félagsauð og hvernig mögulega er hægt að skipta félagsauði í 

efnahagsauð. Komið er inn á upplifun saumaklúbbskvenna af félagsskapnum og í lok kaflans 

er rætt um mikilvægi saumaklúbba fyrir konur, þar sem þær geta komið saman og talað í 

trúnaði hver við aðra um persónuleg mál og tilheyrir slíkt kvennamenningu víða um heim. 

Í þriðja og síðasta kaflanum er fjallað um hefðir sem myndast hafa innan 

saumaklúbba. Rýmið er gert að umtalsefni og hvernig flutningur eða sviðslist er partur af 

saumaklúbbshefðinni og í því samhengi er komið inn á kenningar Barböru Kishenblatt-

Gimblett og Richard Bauman um sviðslist og fagurfræði hversdagsins. Rætt er um 

handavinnuna og um miðlun uppskrifta og hvort tveggja skoðað í ljósi hugtaks Bourdieu um 

menningarauðinn. Að lokum er rætt um hugtakið dulmál og er umfjöllunin tengd við 

handavinnu og veitingar innan saumaklúbba. 

1. Upphaf, mótun og þróun 

 

Saumaklúbbar og erlend áhrif 

Að öllum líkindum má rekja saumaklúbbshefð íslenskra kvenna til nágrannaþjóða okkar eins 

og fram kemur í skrifum Þóreyjar Einarsdóttur sem skrifaði á sínum tíma þjóðfræðiritgerð um 

saumaklúbba annars vegar á Íslandi og hins vegar meðal íslenskra kvenna í Bandaríkjunum. 

Útdráttur úr ritgerð hennar birtist í kvennatímaritinu Veru árið 1989 og ber heitið „Þar eru 

fyrst og fremst ofin vináttubönd“ en þar telur Þórey sennilegt að saumaklúbbarnir hér á landi 

eigi sér að einhverju leyti erlenda fyrirmynd því „saumaklúbbar, í líkingu við þá íslensku, 

muni þó vera til á hinum Norðurlöndunum“ og „ýmis konar samfundir kvenna í því skyni að 

vinna saman við hannyrðir hafa tíðkast víða í nágrannalöndunum, en oftast er tilgangurinn sá 

að vinna að munum til sölu í góðgerðaskyni“.
39

 

Þessi orð Þóreyjar koma heim og saman við það sem útvarpskonan Anne Marie 

Hvattum heldur fram í bókinni, Syklubber: Kvinner med vennskap og humør.
40

 Í bókinni 

fjallar hún um upphaf saumaklúbba í Noregi og er saumaklúbbshefðin þar í landi rakin til þess 

þegar konur komu saman til að vinna að góðgerðamálum.  Það var um miðbik 19. aldar sem 

konur mynduðu með sér samtök víðs vegar um Noreg í þeim tilgangi að koma saman til að 

sauma sængurfatnað, handklæði og sárabindi fyrir sjúkrahúsin. Ástæða þess að konur komu 

saman til að sauma var að hætta var á skorti á slíkum búnaði ef til hugsanlegs stríðs kæmi á 

milli Noregs og Svíþjóðar. Þetta er talið vera uppruni saumaklúbbshefðarinnar meðal kvenna í 

Noregi.
41

 

Svipaða sögu má segja af upphafi saumaklúbba í Svíþjóð, en fyrsti saumaklúbburinn 

sem sögur fara af þar í landi var stofnsettur í bænum Herrestad í Vestur Gautlandi árið 1844. 

Voru það tólf konur sem tóku sig saman og ákváðu að hittast einu sinni í viku til þess að lesa 

guðsorð, syngja, tala saman og sauma fatnað í þeim tilgangi að styðja við góðgerðasamtök 

sem sendu ungbarnafatnað til Lapplands. Þetta má lesa í bréfi sem skrifað var til Pauline 

Westdahl 10. júní 1844.
42

 Af þessu má sjá að upphaf saumaklúbba bæði í Noregi og Svíþjóð 

má rekja til samtaka sem konur mynduðu með sér til að leggja góðum málefnum lið. Í ljósi 

þessa má álíta að innblástur og hugmyndir að félagsforminu hafi íslenskar konur sótt til 

                                                      
39

 Þórey Einarsdóttir, Þar eru fyrst og fremst ofin vináttubönd, 14. 
40

 Hvattum, Syklubber: Kvinner med vennskap og humør. Útvarpskonan Anne Marie Hvattum sér um 

svæðisbundnar útsendingar hjá NRK í Hedmark og Oppland í Noregi. 
41

 Hvattum, Syklubber: Kvinner med vennskap og humør, 8-9. 
42

 Mormor på Herrestad, Sveriges första syförening. 

kynsystra sinna á Norðurlöndum. Liggur því ljóst fyrir að þetta félagsform og tengslanet 

kvenna er ekki séríslenskt, heldur verður til hér á landi sem hluti af alþjóðlegri þróun. 

 

Saumaklúbbar og góðgerðasamtök 

Uppruna íslenskra saumaklúbba er erfitt að rekja en þeir virðast þó hafa þróast frá 

góðgerðaklúbbum í upphafi, en með tímanum tekið á sig þá mynd sem við þekkjum í dag. Í 

grein sem sagnfræðingurinn og kvennalistakonan Anna Ólafsdóttir Björnsson skrifaði í 

kvennatímaritið Veru árið 1989, „Hið ósýnilega félagsnet kvenna“, víkur hún að uppruna 

saumaklúbba meðal kvenna hér á landi og segir: 

 

Upphafið að félögum eða klúbbum kvenna má oft rekja til þess að þær bindast samtökum 

um að vinna eitthvert þarft verk. Í fyrstu formlegu félögum kvenna hér á landi, 

kvenfélögum sem stofnuð voru á ofanverðri 19. öld, gætir þessa.
43

  

 

Hér gæti Anna verið að vísa til góðgerðafélaga á borð við Thorvaldsensfélagið sem konur 

stofnuðu árið 1875 með það að markmiði að létta undir með þeim er minna máttu sín í 

þjóðfélaginu.
44

 Í greininni minnist Anna á frétt sem birtist í blaðinu Þjóðólfi þann 6. janúar 

1876 og fjallar fréttin um samtök heldri kvenna í Reykjavík sem hittust og unnu saman að 

góðgerðamálum í þágu fátækra. Hljóðar fréttin á þessa leið: 

 

Ekki fáar heldri yngisstúlkur í bænum höfðu samtök um, fyrir jólaföstuna, að hittast einu 

sinni í viku hverri til jóla, og vinna saman nokkra klukkutíma í senn í þeim tilgangi, að 

búa til jólagjafir til útbýtingar meðal hinna fátækustu heimila í bænum. Tóku þær 

sóknarprestinn og 2 menn aðra í ráð með sjer, og hefur þetta fallega fyrirtæki haft hinn 

mezta framgang, og orðið ekki fáum yngri og eldri til gleði og hjálpar.
45

 

 

Það gæti virst nokkuð langsótt að rekja upphaf saumaklúbbshefðarinnar til þess þegar konur 

mynduðu með sér félagsskap til að vinna saman að því að sauma fatnað og búa til jólagjafir 

fyrir bágstadda. Þetta tvennt tengist þó skýrum böndum í Kvenfélaginu Hringnum. Rekja má 

upphaf hans til saumaklúbbshefðarinnar þar sem þátttaka nokkurra kvenna í saumaklúbbi 

stuðlaði að tilurð hans eins og lesa má í fréttatilkynningu í Mánudagsblaðinu 10. maí 1954.
46

 

Þar er fólk hvatt til þess að fjölmenna á kaffisölu í Sjálfstæðishúsinu til þess að styrkja söfnun 

fyrir barnaspítalann sem kvenfélagið Hringurinn stóð fyrir og þar segir: 

 

                                                      
43

 Anna Ólafsdóttir Björnsson, Hið ósýnilega félagsnet kvenna, 10. 
44

 Thorvaldsensfélagið. Um félagið. 
45

 Samtök heldri stúlkna í Reykjavík, 18. 
46

 Allir í Sjálfstæðishúsið!, 5. Mánudagsblaðið var hægrisinnað blað en ótengt stjórnmálaflokkum. 

Í upphafi var Hringurinn aðeins saumaklúbbur nokkurra duglegra og framsýnna kvenna, 

sem höfðu auga fyrir því, hversu aðkallandi væri að hér risi upp sjúkrahús fyrir börnin. 

Og þær létu ekki sitja við saumaklúbbsmasið eitt, heldur stofnuðu þennan félagsskap, 

Hringinn, sem ætíð síðan hefur unnið sleitulaust að þessu þjóðþrifamáli.
47

 

 

Fimmtán árum síðar birtist önnur frétt undir heitinu „Eitt sinn var saumaklúbbur“ í dagblaðinu 

Vísi á 65 ára afmæli kvenfélagsins Hringsins árið 1969 en þar segir: 

 

Fyrir 65 árum var stofnaður saumaklúbbur í Reykjavík. Slík samtök þykja sjaldnast 

merkilegt, og karlmenn hafa löngum litið á þá sem málsamkundu kvenna, sem ekki hafa 

annað betra við tímann að gera. En þátttaka í saumaklúbb getur orðið afdrifarík og komið 

ýmsu til leiðar. Hvern skyldi hafa órað fyrir því á 65 ára afmæli Kvenfélagsins Hringsins 

að upphafið var einmitt eins og áður er lýst. Konurnar vildu láta gott af sér leiða. Fyrst 

gáfu þær gjafir til fátækra sængurkvenna, svo kom röðin að endurhæfingu berklasjúklinga 

og þá var Kópavogshælið reist[,] síðar tókust þær á við stærsta verkefnið sitt og skiluðu af 

sér Barnaspítala Hringsins.
48

 

 

Kveikjan var sú að saumaklúbbskonurnar vildu láta gott af sér leiða í þágu bágstaddra. Í fyrstu 

var um skemmtifélag að ræða en „brátt fóru þær að snúa sér að ýmis konar líknarstarfsemi, 

svo sem að hjálpa bágstöddum sængurkonum með mjólkurgjöfum og barnafatnaði“ eins og 

Guðrún Geirsdóttir kemst að orði í tímaritinu 19. júní árið 1953.
49

 Í Kvennablaðinu árið 1906 

má lesa að: 

 

Við ársbyrjun 1904 stofnuðu svo nokkrar konur í Reykjavík félag, sem þær nefndu 

„Hringinn“. Í fyrstunni átti það að eins að vera skemtifélag, þar sem félagskonur gætu 

komið saman og skemt sér.
50

 

 

Frá því segir í söguritinu Hringurinn í Reykjavík að á þessum fundum hafi félagskonur rætt 

bókmenntir og lesið upphátt úr ritverkum, auk þess sem þær skiptust á bókum og tímaritum. 

Tónlist var einnig veigamikill þáttur í gleði Hringskvenna og leigðu þær meðal annars 

fortepíanó til tónlistarflutnings á fundunum sem haldnir voru hálfsmánaðarlega. Auk þess að 

deila og njóta andlegrar menningar fóru Hringskonur einnig í útreiðartúra sér til gleði og 

                                                      
47

 Saumaklúbbarnir, 5. 
48

 Eitt sinn var saumaklúbbur, 3. 
49

 Guðrún Geirsdóttir, Kvenfélagið Hringurinn í Reykjavík, 22. 
50

 Bríet Bjarnhéðinsdóttir, Félagsskapur íslenzkra kvenna, 33. Félagsheitið Hringurinn mun hafa tekið mið af 

dönsku félagi er nefnist Cirklen sem þá starfaði í Danmörku. Þetta var klúbbur kvenna með menningarlegu 

sniði, þar hittust danskar lista- og menntakonur einu sinni í viku og sinntu bókmenntum og listum. Sjá nánar í 

söguritinu Hringurinn í Reykjavík, 27-28. 

skemmtunar.
51

 Á þennan hátt komu Hringskonur saman hálfsmánaðarlega áður en þær snéru 

sér alfarið að líknar- og mannúðarmálum síðla árs 1905.
52

 

Upplestur úr bókum, að kveðast á eða ráða gátur virðist hafa tíðkast innan nokkurra 

saumaklúbba eins og nokkrar heimildarkonur þjóðháttasafnsins nefna í svörum sínum. Ein 

þeirra segir: „Oft var lesið upp í okkar klúbb til fróðleiks eða skemmtunar“.
53

 Önnur 

heimildarkona safnsins segir að: „stöku sinnum var lesið upp“ úr bókum.
54

 Lýsir þriðja 

heimildarkonan yfir að: „Í okkar klúbb var oft lesið upp, ef konur rákust á eitthvað áhugavert 

þá var oft kveðist á. Líka voru ráðnar gátur“
55

 og fjórða heimildarkonan greinir frá því að: 

„Lesin var góð framhaldssaga og auðvitað sungið og saumað. Þetta var einu sinni í mánuði og 

mikil hátíð. Konurnar uppábúnar í peysufötum og upphlut“.
56

 Af þessum svörum kvennanna 

má álykta að einhverjir saumaklúbbar hafi verið með svipuðu sniði og var meðal kvenna 

innan kvenfélagsins Hringsins. Þar sem konur komu saman til þess að njóta samverustunda, 

lesa, sinna hannyrðum, ræða áhugamál sín og skemmta sér í góðum félagsskap. 

Tveimur áratugum síðar, árið 1924, var Barnavinafélagið Sumargjöf stofnað. Var 

félagið góðgerðafélag sem gegndi mikilvægu hlutverki fyrir hag barna en eins og fram kemur 

í 2. grein laga félagsins var: „Tilgangur félagsins að stuðla að andlegu og líkamlegu heilbrigði 

og þroska barna í Reykjavík og vernda þau fyrir óhollum áhrifum“.
57

 Félagið stóð meðal 

annars að byggingu og rekstri fjölmargra dagheimila allt til ársins 1978, þegar 

Reykjavíkurborg tók við rekstrinum.
58

 Á árunum 1932-1933 sendi Barnavinafélagið 

Sumargjöf frá sér tilkynningar í dagblöðunum Vísi og Morgunblaðinu, þar sem biðlað var til 

kvenna eftir hjálp þeirra við að: „sauma úr gömlum og nýjum efnum handa fátækum, 

sérstaklega handa börnum“.
59

 Klukkan fjögur á mánudögum komu konur saman í 

Austurbæjarskólanum undir vinnuheitinu „saumaklúbbur“.
60

 Þar hjálpuðust þær að við að 

sauma fatnað á ungabörn í góðum félagsskap og í samvinnu við aðrar konur og létu um leið 

gott af sér leiða því málefnið var þarft. 

 

                                                      
51

 Björg Einarsdóttir, Hringurinn í Reykjavík, 8. 
52

 Björg Einarsdóttir, Hringurinn í Reykjavík, 27. 
53

 ÞÞ 10084. 
54

 ÞÞ 10106. 
55

 ÞÞ 10246. 
56

 ÞÞ 5201. 
57

 Borgarskjalasafn Reykjavíkur, Barnavinafélagið Sumargjöf. 
58

 Borgarskjalasafn Reykjavíkur, Barnavinafélagið Sumargjöf. 
59

 Sumargjöf, 3; Sumargjöfin, 3. 
60

 Sumargjöf, 3. 

Mynd 1. Fundur í Hringnum fyrri hluta árs 1905. Frá vinstri Þóra Matthíasdóttir, Kristrún Hallgrímsson, 

Ásta Hallgrímsson, Kristín V. Jacobson formaður, Ingibjörg Brands, Ragnheiður Hall Jónasson, Elín 

Matthíasdóttir (Laxdal) og Frederikke Eggerz. Ljósmyndari Chr. B. Eyjólfsson. 
 

Með auglýsingum félaganna í borgaralegu dagblöðunum tveimur Morgunblaðinu og 

Vísi má sjá skýra vísbendingu um að hér hafi efri stéttir verið á ferð. Félögin 

Thorvaldsensfélagið, Kvenfélagið Hringurinn og Barnavinafélagið Sumargjöf voru borgaraleg 

góðgerðafélög sem heldri konur og dætur borgarastéttarinnar stóðu að baki í höfuðborginni. 

Feður og eiginmenn þeirra kvenna sem stofnuðu til Hringsins tilheyrðu undantekningarlaust 

embættis- og menntamönnum í Reykjavík.
61

 Aukin velferð borgarastéttarinnar færði henni 

auknar frístundir sem konur innan hennar nýttu meðal annars til góðgerðastarfa eins og fram 

kemur í söguritinu Kvenfélagið Hringurinn: 

 

Sameiginlegt þessum konum er að flestar voru þær kunnar í bæjarlífinu á þeim tíma eða 

tilheyrðu fjölskyldum sem settu svip á umhverfið. Þær voru allflestar í góðum aðstæðum, 

híbýlakostur þeirra betri en almennt gerðist og margar höfðu rúman tíma til ráðstöfunar 

fyrir áhugamál sín.
62

 Björg Einarsdóttir, Hringurinn í Reykjavík, 125. 
62

 Björg Einarsdóttir, Hringurinn í Reykjavík, 107. 

Í upphafi var skemmtifélagið Hringurinn stofnaður af heldri konum í Reykjavík í þeim 

tilgangi að rækta samband sitt hver við aðra. Má í því samhengi horfa til kenningar Pierre 

Bourdieu um auðmagn. Með því að rækta samband sitt hver við aðra ávöxtuðu þær félagsauð 

sinn, í kring um áhugamál sín og félagslíf. Auk þess juku þær við menningarauðinn með 

ræktun og sviðsetningu kvenlegra dyggða, bæði í formi hannyrða og með góðsemi og 

náungakærleik er hafði ávinning bæði fyrir konurnar og samfélagið. Einnig juku þær við 

menningarauðinn með tónlistinni sem flutt var og bókmenntunum sem lesið var upp úr á 

fundum kvennanna. 

Samkvæmt svörum einnar heimildarkonu þjóðháttasafnsins við spurningaskrá 77 um 

útsaum, segir hún að: „Til voru klúbbar sem konur voru í eingöngu til þess að vinna muni á 

basara sem eins og kunnugt er voru og eru fjáröflunarleiðir margra kvenfélaga og var þá 

ágóðinn notaður til ýmissa góðgerðastarfa“.
63

 Hér má sjá ansi mikil líkindi við þau félög 

kvenna sem störfuðu í þágu góðgerðamála og er heimildarkonan væntanlega að vitna í félög á 

borð við þau sem rætt var um hér að ofan. 

Ofangreind félög áttu það öll sameiginlegt að þau fylgdu þéttbýlinu og einnig að konur 

komu að skipulagningu þeirra undir heitinu „saumaklúbbur“ í þeim tilgangi að hjálpa þeim 

sem minna máttu sín í samfélaginu. Líta má á þessi ofangreindu samtök meðal kvenna sem 

undanfara saumaklúbbshefðarinnar. 

 

Saumaklúbbar og pólitík 

Nokkur félög fóru í framhaldi af þessu að leggja nafn sitt við og nýta sér heitið 

„saumaklúbbur“ í þágu allt annars málefnis, það er að segja í pólitískum tilgangi. Þessa þróun 

má glöggt sjá í kjölfar hræringa í stjórnmálum og klofnings innan Alþýðuflokksins, 

stjórnmálaafls verkalýðsfélaganna í landinu.
64

 Hinir nýju stjórnmálaflokkar sem urðu til við 

klofninginn kepptust við að laða til sín ungt fólk til eflingar innan flokkana. Leituðu þeir 

ýmissa leiða við að efla starfsemi sína og auka áhuga ungs fólks á málefnum sem þeir stóðu 

fyrir.  

Í tímaritinu Nýtt land í mars 1937 birti Félag ungra jafnaðarmanna frétt sem Guðrún 

Guðgeirsdóttir skrifaði. Þar hvatti hún ungar stúlkur til að sækja saumaklúbb sem verið var að 

stofna innan flokksins, þar sem stúlkum hafði fjölgað mjög í félaginu. Í greininni skorar 

Guðrún á ungar stúlkur af „alþýðustétt“ að ganga til liðs við félagið undir kjörorðum ungra 

 ÞÞ 10050. 
64

 Ávarp til íslenskrar alþýðu frá Kommúnistaflokki Íslands, 1. Kommúnistaflokkurinn var stofnaður 1930 eftir 

að Alþýðuflokkurinn klofnaði. 



  

22 

jafnaðarmanna: Friður – frelsi – framfarir.
65

 Sjö mánuðum síðar birtist sambærileg frétt í 

Þjóðviljanum, en þar reynir FUK (sem stendur fyrir félag ungra kommúnista), að koma 

ungum stúlkum saman til skrafs og ráðagerða undir heitinu „saumaklúbbur“ þar sem reynt var 

að sameina bæði handavinnu og rabb eins og þetta brot úr fréttinni ber með sér: 

 

Vegna þess hvað margar stúlkur hafa komið í FUK undanfarið, hefir stjórnin ákveðið að 

koma af stað saumakvöldum, þar sem hægt er að sameina tvent, sem nýju félögunum er 

nauðsynlegt, það er fyrst að kynnast hver annari og svo að heyra eitthvað fræðandi og 

skemtilegt. Við höfum flestar gaman af því að sitja kvöld og kvöld í »saumaklúbb« og 

rabba saman. Næsta miðvikudag verður fyrsta saumakvöldið. Með saumunum verður 

skemtileg kvöldvaka.
66

 

 

Undir þessa frétt skrifar félagsstúlka innan sambands ungra jafnaðarmanna í þeim tilgangi að 

fá konur til að funda saman. Þó að pólitísku saumaklúbbarnir hafi haft annan tilgang má álíta 

að vegna sívaxandi vinsælda þessa félagsforms hafi stjórnmálahreyfingar tekið félagsforminu 

fagnandi til þess að laða til sín konur og efla innra starf flokkanna. Auðveldlega má álykta að 

saumaklúbbsmenningin hafi verið komin á fullt skrið á árunum fyrir seinni heimsstyrjöldina 

ef marka má fréttir og umfjöllun á síðum dagblaðanna á þessu tímabili. Þarna komu konur 

saman til skrafs og ráðagerða um leið og þær huguðu að handavinnunni. Þessir fundir kvenna 

höfðu sterka tengingu við saumaklúbbsformið þar sem konur koma saman með handavinnu 

sína og spjalla. 

 

Saumaklúbbar á fyrri hluta 20. aldar 

Á fyrri hluta 20. aldar varð mikil breyting á íslensku samfélagi. Þegar 20. öldin rennur upp 

höfðu Íslendingar að mestu búið í strjálbýli, við félagsgerð sveitasamfélags, og hafði 

almenningur yfirleitt verið í takmörkuðum tengslum við borgaralega menningu.
67

 Samfélagið 

átti eftir að breytast og umbyltast á fáeinum áratugum í kjölfar vaxtar borgaralegra 

atvinnugreina eins og iðnaðar-, verslunar- og þjónustustarfa.
68

 Á styrjaldarárunum var næga 

atvinnu að hafa í Reykjavík og fjölgaði fólki ört í höfuðborginni og í kring um hana. Fólk 

yfirgaf heimahaga sína og flutti á mölina þar sem Reykjavík var bær tækifæranna. 

Aðdráttarafl Reykjavíkur togaði í fólk frá öllum landshornum, ekki síst þá sem voru í leit að 

betra lífi og auknum afkomumöguleikum. Í grein sem birtist í tímaritinu Ný saga árið 1999 er 

 Guðrún Guðgeirsdóttir, Stúlkurnar í F. V. J, 51. Nýtt land var málgagn sem Samband ungra jafnaðarmanna gaf 

út og kom blaðið út á árunum 1936-1938. 

 Saumaklúbbur, 2. Ritháttur látinn halda sér. 

 Eggert Þór Bernharðsson, Römm er sú taug, 39. 
68

 Sigurður G. Magnússon, Alþýðumenning á Íslandi 1850-1940, 298. 

fjallað um þær miklu breytingar sem urðu á fólksfjölda á höfuðborgarsvæðinu á þessum stutta 

tíma. Greinina skrifar Eggert Þór Bernharðsson sagnfræðingur og kemst hann svo að orði um 

breytingarnar: 

 

Í upphafi 20. aldar bjó innan við tíundi hluti þjóðarinnar í Reykjavík en um 80% í sveitum 

landsins. Árið 1940 var hins vegar nærri þriðjungur landsmanna sestur að í 

höfuðstaðnum, tæplega fjörutíu þúsund manns. Enn átti eftir að fjölga og árið 1960 höfðu 

um 2/5 hlutar Íslendinga komið sér fyrir í Reykjavík. Höfuðborgarsvæðið í heild óx 

verulega er á leið öldina. Á síðari helmingi hennar bjó ríflega helmingur þjóðarinnar þar 

og á 200 ára afmæli kaupstaðarréttinda Reykjavíkur sumarið 1986 voru innan við 10% 

landsmanna búsettir í sveit.
 69

 

 

Í kjölfar þessara breytinga byggðust ný hverfi upp með ógnarhraða í höfuðborginni og var 

félagsstarf meðal aðfluttra í Reykjavík að mestu tilviljunarkennt og lítt markvisst.
70

 Ungar 

konur af landsbyggðinni héldu þó sambandi sín á milli í Reykjavík meðal annars með því að 

stofna til saumaklúbba.
71

 Þannig viðhéldu þær sterkum vináttusamböndum við heimaslóðir 

sínar eins og skýrt kemur fram í svörum nokkurra heimildarkvenna við spurningaskrá 

þjóðháttasafnsins númer 77 um útsaum. Ein þeirra kemst svo að orði: „Saumaklúbba þekkti 

ég ekki fyrr en ég kom til Reykjavíkur 1932“.
72

 Önnur heimildarkona segir í svörum sínum: 

„Ég kynntist ekki saumaklúbbum fyrr en ég kom suður 1936“ og samanstóð saumaklúbburinn 

af samsveitungum og vinkonum.
73

 Sú þriðja segir: „Ég þekkti ekki saumaklúbba fyrr en ég 

kom til Reykjavíkur. Fyrst vorum við fjórar í saumaklúbb, skólasystur frá Kvennaskólanum á 

Blönduósi eftir að við vorum fluttar suður“.
74  

Að lokum segir sú fjórða: „Ekki man ég eftir 

saumaklúbbum fyrr en eftir að ég flutti hingað suður og stofnaði mitt eigið heimili hér. Við 

vorum sjö konur, allar ættaðar að norðan og uppaldar á Húsavík sem mynduðum saumaklúbb 

hér fyrir sunnan eftir að við urðum búsettar hér“.
75

 Af þessum svörum kvennanna má 

glögglega sjá að átthagarnir bundu þær sterkum böndum. Með því að stofna til saumaklúbba 

viðhéldu þær tengslaneti sínu en stundum var eina markmiðið að hittast og halda hópinn. 

Það var ekki einungis í höfuðborginni sem saumaklúbbum fjölgaði heldur einnig á 

landsbyggðinni og var það um miðja 20. öldina sem fór að bera á slíkum félagsskap meðal 

kvenna víða um land eins og heimildarkonur þjóðháttasafnsins nefna.
76

 Saumaklúbbar til 

sveita fóru seinna af stað en í þorpum og kaupstöðum, meðal annars vegna þess hve langt var 

víða á milli bæja og samgöngur erfiðar.
77

 Í því samhengi er vert að vitna til nokkurra 

heimildarkvenna þjóðháttasafnsins sem segja að konur hafi átt mis auðvelt með að komast á 

milli bæja sökum þess hve vegakerfið var lélegt um miðja 20. öldina og konur ýmist farið 

fótgangandi eða á hestum á milli staða.
78

 Ein heimildarkona safnsins segir að lengi fram eftir 

hafi konur miðað vegalengdir milli bæja við að þær kæmust þetta fótgangandi.
79

 

Með bættum samgöngum varð auðveldara fyrir konur komast á milli staða auk þess 

sem bílaeign auðveldaði þeim að hittast. Iðulega voru það eiginmennirnir sem keyrðu þær til 

klúbbanna, því fáar konur voru með bílpróf um miðja 20. öldina.
80

 Segir ein heimildarkona 

þjóðháttasafnsins frá því að í Suður-Þingeyjarsýslu hafi konur komið saman einu sinni í viku 

yfir veturinn og þær oft rennt sér á skíðum eða skautum á milli bæja, þar sem ekki var bílfært 

á milli nema einstaka sinnum.
81

 Af þessu má sjá að konur höfðu talsvert fyrir því að koma 

saman og má álykta að þörfin fyrir að hittast hafi verið allmikil meðal þeirra. 

 

Saumaklúbbar og hlutskipti kvenna á 20. öld 

Í upphafi 20. aldar voru þau hlutverk sem konum voru ætluð niðurnjörvuð, þeim voru 

tileinkuð ákveðin verk innan veggja heimilisins. Allt heimilishald var í höndum konunnar, 

barnauppeldi og allt sem að því snéri. Þetta var í samræmi við hugmyndafræði 

borgarastéttarinnar um heimilið.
82

 Þar unnu heimilisfeðurnir utan heimilis og sáu um að afla 

heimilinu tekna, en þetta fyrirkomulag er gjarnan nefnt fyrirvinnukerfið. Atvinnulífið var hið 

opinbera svið karla. Á meðan sáu konur um að sinna daglegum rekstri heimilisins, auk þess 

að búa fjölskyldu sinni ástríkt og fallegt heimili, annast hana, fæða, klæða og elska. Heimilið 

var einkasvið kvenna
83

 líkt og lesa má í fyrsta árgangi Kvennablaðsins frá 1895 þar sem segir 

að: „Það hefir lengi verið sagt, að heimilin væru ríki kvennanna; því skyldum við þá ekki vilja 

hlynna sem bezt að þeim?“.
84

Mynd 2.  Saumaklúbbur ungra stúlkna á ástandstímum. 30. janúar 1942. Frá vinstri Tóta, Anna, Lilla, 

Dísa og Sigga. Ljósmyndari Skafti Guðjónsson. 
 

Í bókinni Hinn sanni Íslendingur fjallar sagnfræðingurinn Sigríður Matthíasdóttir um 

þjóðernislega húsmæðrastefnu og er rannsókn hennar á húsmæðrastefnunni nauðsynleg til að 

skilja stöðu kvenna í íslensku samfélagi á fyrri hluta 20. aldar og fram á sjöunda áratuginn. Á 

meðal ráðamanna var staða kvenna, eðli þeirra og hlutverk meðal helstu þjóðfélagslegra 

umræðuefna og átakamála í samfélaginu á þriðja áratugnum. Húsmæðrastefnan gekk út á að 

skylda kvenna væri fyrst og fremst að sinna móður- og húsmóðurhlutverkinu. Húsmæður áttu 

að annast barnauppeldi, sinna heimilisstörfum og auk þess hlúa að þjóðlegum gildum.
85

 

Mikilvægt var að konur stæðu sig í hlutverkinu sem þeim var ætlað, því talið var að framtíð 

þjóðarinnar stæði undir því hvernig þeim tækist til.
86

 Boðað var með húsmæðrastefnunni að 

húsmóðurhlutverkið ætti að vera aðalhlutverk kvenna í þjóðfélaginu. Æskilegt var að ungar 

stúlkur gengju í húsmæðraskóla og lærðu hússtjórn og matreiðslu hvort sem þær giftust eða 

ekki. Stofnsettir voru húsmæðraskólar víða um land á þriðja áratugnum og voru þeir beinn 

afrakstur þjóðernislegrar húsmæðrastefnu.
87

 Heimasaumur og prjónaskapur var mikilvægur 

þáttur húsmæðrastefnunar og lögðu húsmæðraskólarnir áherslu á að ungar stúlkur lærðu að 

                                                      
85

 Sigríður Matthíasdóttir, Hinn sanni Íslendingur, 246, 249, 255. 
86

 Sigríður Matthíasdóttir, Hinn sanni Íslendingur, 280. 
87

 Sigríður Matthíasdóttir, Hinn sanni Íslendingur, 336, 365-366. 



  

26 

sauma og prjóna allar algengustu flíkur.
88

 Í húsmæðraskólunum kynntust ungar konur 

fjölbreytni í matargerð, fræddust um hollustu og kynntust nýrri tækni við heimilishald.
89

 

Skyldur kvenna gerðu að verkum að konur voru oft á tíðum mjög einangraðar innan 

heimilisins og því var kærkomið að geta komist frá börnum og búi um stund og tekið sér frí 

frá amstri hversdagsins, eða eins og annar viðmælandi minn, Bryndís kemst að orði: 

 

Maður var ekki með barnapössun eða leikskóla, maður hafði ekki aðgang að því 

opinberlega. En ég held að þetta hafi nú verið líka til þess að komast aðeins burt frá 

heimilinu, skilurðu? Maður var svolítið innilokaður, ég var að verða brjáluð hér á tíma 

þegar ég var með Írisi og svo tvo stráka, hérna á tveggja ára millibili þá var ég lokuð 

hérna heima. Af því að ég var náttúrulega búin að vera vinna á svo mannmörgum 

vinnustað, þá var ég hreinlega að fara á taugum. Ég var bara að gefast upp, mér leiddist, 

mér leiddist svo. Ég er voðalega lítil heimakona.
90

 

 

Á þessa leið var upplifun Bryndísar af því að vera bundin yfir barnauppeldi og þótti henni gott 

að komast aðeins frá heimilinu. Þar kom saumaklúbburinn til skjalanna. Í sama streng tekur 

þriðji viðmælandi minn Elín, en hún lýsir einnig þörfinni á að komast aðeins út af heimilinu 

og segir um sína upplifun: „Maður hlakkaði alltaf til að fara í klúbbinn og hitta stelpurnar, af 

því að við vorum náttúrulega allar með börn og þurfti eða langaði að komast aðeins út“.
91

 Að 

sækja saumaklúbbinn var þeirra leið til að komast út af heimilinu þar sem þær gátu um frjálst 

höfuð strokið fjarri skyldum heimilishalds og barnauppeldis, eina kvöldstund í mánuði. 

Þrátt fyrir að rekja megi rætur saumaklúbba allt aftur til loka 19. aldar er það ekki fyrr 

en á fjórða tug 20. aldar sem orðið „saumaklúbbur“ fer að skjóta reglulega upp kollinum í 

kringum félagsskap kvenna þar sem þær hittast fjarri öllu stússi og heimilishaldi og gera sér 

glaðan dag með vinkonum sínum. Skyldan var þó ekki langt undan, konur áttu að vera 

vinnusamar og ef til vill þess vegna tóku þær handavinnuna með sér til kvöldfundanna. Að 

taka handavinnuna með var hugsanlega þeirra leið til að mæta skyldum sínum. Í þessu ljósi er 

vert að líta til skrifa Þóreyjar Einarsdóttur í kvennatímaritinu Veru um hugsanlegar tengingar 

saumaklúbba við kvöldvökuna í baðstofunni fyrrum og handavinnukennslu meðal stúlkna í 

skólum og telur hún: 

 

Ekki fráleitt að álykta að hefðbundin íslensk fyrirbæri eins og kvöldvökur, þar sem fólk 

vann margt saman á löngum vetrarkvöldum, hafi ýtt undir saumaklúbbana, en nærtækari 

áhrifavaldur er handavinnukennsla stúlkna í skólum. Þar vöndust stúlkur á að vinna 

                                                      
88

 Æsa Sigurjónsdóttir, Til gagns og til fegurðar, 166. 
89

 Eyrún Ingadóttir, Saga Húsmæðraskóla Reykjavíkur, 13. 
90

 ÍHH 2. 
91

 ÍHH 3. 



  

27 

saman í hópum við skyldustykkin sín og komu oft saman utan skólatíma til að vinna 

heimavinnuna, en þangað má einmitt rekja upphaf margra klúbba. Hvað sem líður 

upphafinu má þó fullyrða að flestir saumaklúbbar eru stofnaðir meðvitað eða ómeðvitað í 

því skyni að viðhalda og styrkja vináttubönd kvenna.
92

 

 

Í þessum skrifum vísar Þórey til ýmissa áhrifavalda sem hugsanlega hafa gefið 

saumaklúbbum kvenna byr undir báða vængi og eru tilgátur hennar nokkuð sennilegar. Helsta 

ástæða þess að konur stofnuðu til saumaklúbba er líklega til að viðhalda eða styrkja 

vináttubönd sín á milli. Þörfin fyrir að viðhalda tengslum liggur sem rauður þráður í gegnum 

viðtölin fimm, sem tekin voru við saumaklúbbskonur þær sem kynntar eru í fyrsta kafla.
93

 Þar 

að auki má lesa skýrt úr svörum heimildarkvenna þjóðháttasafnsins að meginástæða þess að 

konur stofna til saumaklúbba sé að viðhalda tengslum og styrkja vináttuböndin. 

Tilgáta Þóreyjar um áhrif af handavinnukennslu stúlkna í skólum og skyldustykkjum 

þeirra er áhugaverð. Listfræðingurinn Æsa Sigurjónsdóttir lýsir í bók sinni Til gagns og til 

fegurðar, hversu mikilvægt það var íslenskum konum að geta saumað og prjónað fatnað fyrir 

alla fjölskylduna um miðbik 20. aldar. Nefnir Æsa í skrifum sínum að heimasaumur og 

prjónaskapur hafi verið „mikilvægur þáttur í húsmæðrastefnu eftirstríðsáranna og 

húsmæðraskólarnir fylgdu á eftir og lögðu áherslu á að ungar stúlkur lærðu að sauma og 

prjóna allar algengustu flíkur“.
94

 Æsa vitnar í bókinni í auglýsingu frá Ullarverksmiðjunni 

Iðunni sem birtist í tímaritinu Samvinnan í september 1954. Auglýsingin hnykkir á því hversu 

mikilvægt það er að konur geti prjónað: 

 

Prjónið sjálf fyrir manninn yðar! Engin kona getur veitt manni sínum eða unnusta meiri 

ánægju en þá, að prjóna fyrir hann vesti eða peysu. Slíkar flíkur meta karlmenn að 

verðleikum, því að þeir skilja þá umhyggju og alúð, sem konan leggur í slíkt verk.
95

 

 

Hér kemur glöggt fram hvernig konum eru lagðar línurnar í þessum efnum og þær hafa reynt í 

kjölfarið að standa undir væntingum þeim sem til þeirra voru gerðar varðandi prjónaskap.  

Það má vel hugsa sér að saumaklúbbar hafi verið tilvalinn vettvangur kvenna til þess 

að styðja hver við aðra og læra hver af annarri með það að markmiði að standa sig í 

margþættu húsmóðurhlutverkinu, það er að segja við þau störf innan heimilis sem tilheyrðu 

konum langt fram eftir 20. öldinni. 

Saumaklúbbar og breytingar á sjöunda áratugnum 

Um miðbik sjöunda áratugarins varð smám saman breyting á gildum samfélagsins og 

hlutskipti kvenna. Átti bókin Le Deuxième Sexe eða Hitt kynið eftir rithöfundinn og 

heimspekinginn Simone de Beauvoir eftir að vera ein þeirra bóka sem setti mark sitt á öldina. 

Megininntak bókarinnar felst í gagnrýni á viðteknar hugmyndir um hlutverk og stöðu kvenna. 

Bókina skrifaði Beauvoir árið 1949 en það var ekki fyrr en tveimur áratugum síðar sem 

greining hennar á stöðu og hlutskipti kvenna hafði víðtæk áhrif á konur víða um heim og varð 

innblástur fyrir svokallaða „aðra bylgju femínismans“ sem ruddi sér til rúms á Vesturlöndum 

upp úr miðjum sjöunda áratugnum.
96

 Með hinni fleygu setningu „maður fæðist ekki kona, 

heldur verður kona“, lagði Beauvoir grunninn að aðgreiningu líffræðilegs kyns annars vegar 

og kyngervis hins vegar, sem vísar til samfélagslegrar mótunar í kynhlutverkið. Sú aðgreining 

varð hryggjarstykkið í femínískum hugmyndum um menningarlega og samfélagslega mótun 

kynferðisins og hafði mikil áhrif á réttindabaráttu kvenna.
97

 Framlag Beauvoir hafði einnig 

áhrif á viðhorf kvenna til saumaklúbba.  

Afstaða kvenna til saumaklúbba var blendin í kringum sjöunda áratug 20. aldar eins og 

Anna Ólafsdóttir Björnsson lýsir vel í umfjöllun sinni í kvennatímaritinu Veru árið 1989: 

 

Um 1970 þegar Rauðsokkahreyfingin spratt upp mátti greina neikvæða afstöðu margra 

kvenna til saumaklúbbanna. Þetta átti einkum við um konur sem voru að brjótast út úr 

þeim (þrönga) ramma sem konum hafði verið markaður til þessa. Saumaklúbbar þóttu 

endurspegla hefðbundið hlutverk kvenna og þær sem ekki fundu sig í því voru margar 

hverjar ekki ýkja hrifnar af því að tengjast neinu sem því kom við. Allmörg dæmi eru til 

um klúbba kvenna sem skýrt var tekið fram að væru ekki saumaklúbbar. Þeir hétu ýmsum 

nöfnum, svo sem „Dirty Old Ladies Club“ og nýrra dæmi er „Kvenrembufélagið“.
98

 

 

Í óformlegu spjalli sem ég átti við Vilborgu Halldórsdóttur leikkonu og Sigríði Gísladóttur, 

sem oft er kennd við Hótel Búðir, kom fram að þeim þóttu saumaklúbbar hreinlega 

hallærislegir, þar sem konur sátu saman að spjalli og saumuðu út og prjónuðu og nefndu þær 

að afstaða þeirra hafi verið þessi á Rauðsokkatímabilinu.
99

  

Hvað sem þessu leið lifðu saumaklúbbar góðu lífi meðal margra kvenna og hafa þeir 

saumaklúbbar sem viðmælendur mínir sóttu haldist þrátt fyrir þetta viðhorf og að oft hafi lítið 

verið gert úr saumaklúbbum, sérstaklega meðal karlmanna, og þeir oft kallaðir 

„kjaftaklúbbar“. Haldist hefur viðhorfið að þegar karlmenn hittast er sagt að þeir ræði landsins 

gagn og nauðsynjar, en um konur er sagt að þær slúðri. 

Skoska málvísindakonan Deborah Cameron hefur rannsakað málhegðun kynjanna í 

tengslum við kyn og kynferði. Heldur hún því fram í greininni „Performing Gender Identity:  

Young Men„s Talk and the Construction of Heterosexual Masculinity“ að karlar slúðri engu 

minna en konur og eyði jafn miklum tíma í að ræða um annað fólk. Notar hún kenningar um 

tungumálið til þess að skilja stíl í samskiptum kvenna og karla. Segir hún margar rannsóknir 

styðji það að bæði kynin taka þátt í slúðri, því slúður sé félagsleg athöfn.
100

 Cameron segir 

flesta karlmenn hafa tilhneigingu til að leyna slúðrinu þegar þeir eru í blönduðum kynjahópi. Í 

slíkum aðstæðum ræði þeir um ábyggileg málefni, því það samræmist ekki karlmannlegri 

hegðun þeirra að slúðra. Í því sambandi vitnar Cameron til Simone de Beauvoir um að 

samfélagsleg mótun einstaklinga í kynhlutverkið stjórni því hvað sé viðeigandi fyrir 

karlmannlega hegðun annars vegar og kvenlega hegðun hins vegar.
101

 

Meðal þeirra sjötíu og tveggja heimildarkvenna þjóðháttasafnsins sem svöruðu 

spurningunum um saumaklúbba í spurningaskrá 77 um útsaum nefna einungis tvær slúðrið 

eða kjaftasögurnar. Þar sem einungis tvær konur geta slúðursins má annað hvort álykta að sú 

hlið saumaklúbbsmenningarinnar hafi ekki skipt miklu máli eða að slúðrið hafi þótt svo 

sjálfsagt að það tæki því ekki að nefna það. Hugsanlega vildu heimildarkonur 

þjóðháttasafnsins þó ekki geta þess, hafa kannski skammast sín fyrir það og viljað tala 

virðulega um saumaklúbbinn og vinkonur sínar í bréfum sem eiga að varðveitast á 

Þjóðminjasafninu. Vissulega var þar spjallað og slúðrað eins og eðlilegt er. Ekkert bendir þó 

til þess að í saumaklúbbum hafi verið slúðrað meira en almennt gengur og gerist í hópum 

fólks. Segja má að þarna séu á ferðinni gamalgrónir fordómar í garð kvenna og þess sem þær 

aðhafast. 

2. Félagsform, vinátta og upplifun 

 

Félagsformið saumaklúbbur 

Flestir saumaklúbbar samanstóðu af konum sem tengdust einhvers konar vináttuböndum. 

Algengt var að vinkonur, skólasystur, vinnufélagar, sveitungar eða jafnvel ættmenni héldu 

hópinn með þessum hætti, allt fram á efri ár. Saumaklúbbar viðmælenda minna samanstóðu af 

konum úr ólíkum áttum, sem tilheyrðu öðrum hópum áður en þær stofnuðu til 

saumaklúbbanna. Í saumaklúbbi Bryndísar var hópurinn frekar sundurleitur, en það sem 

tengdi þær saman er að í upphafi voru þær allar í Fimleikafélaginu Ármanni. Bryndís nefnir 

að eigin frumkvæði hversu ólíkar þær vinkonurnar voru í raun: 

 

Við erum ólíkar, í upphafi voru tvær í hárgreiðslu, það voru alla veganna tvær í 

flugfreyjunni og svo var ein að vinna á síma hjá Fjármálaráðuneytinu. Ég var á 

spítalanum og önnur sem er lífeindafræðingur, hún var líka á spítalanum, svo er ein 

sjúkraliði sem vann líka á spítala. Sigga hún vann með manninum sínum, hann var 

bifreiðasmiður og hún sá um bókhaldið og svona. Ein sem var í háskóla, hún var í 

viðskiptafræði og sá um bókhald. Hún var ekki í föstu, þú veist, hún fór svona á milli 

fyrirtækja í gegnum árin. [...] Sumar eru vel efnaðar og aðrar eru minna efnaðar og svona, 

þú veist. Sumar eru einstæðar, sumar eru fráskildar, aðrar giftar og skilið orðið í gegnum 

árin. Sumar hafa verið í sínu hjónabandi. Þetta er bara svona eins og lífið er, svona 

þverskurður.
102

 

 

Af þessu má sjá hve menntun og félagsleg staða saumaklúbbskvennanna var ólík. Í upphafi 

voru lítil sem engin tengsl þeirra á meðal önnur en að hafa verið saman í fimleikum. Þetta átti 

líka við um saumaklúbb Katrínar sem í upphafi samanstóð af stúlkum sem stunduðu nám við 

Húsmæðraskóla Reykjavíkur, en síðar tengdu fjölskyldubönd þær Katrínu og Halldóru Ólafíu 

saman innan saumaklúbbsins. Íris Jónína tengdist æskuvinkonum sínum, eða eins og hún 

kemst að orði, „það voru þessi vinkvennatengsl“ sem mótuðu hennar saumaklúbb.
103

 Elín 

tengdist einnig vinkonum í sínum saumaklúbbi, auk þess sem tvær systur Elínar voru einnig í 

saumaklúbbnum.
104

 Hér má sjá að samsetning saumaklúbbanna var misjöfn. Þrátt fyrir að 

hópurinn hafi verið sundurleitur voru einhvers konar vináttubönd sem tengdu konurnar saman 

í upphafi og mynduðu grundvöll fyrir félagsskapinn. 

Matgæðingurinn Nanna Rögnvaldardóttir hefur nokkrum sinnum rætt um 

saumaklúbbinn sinn og saumaklúbba almennt á bloggsíðu sinni, Konan sem kyndir ofninn 

sinn: Eldhúsreyfarar miðaldra matargúrús á Skólavörðuholtinu. Í einni bloggfærslunni ræðir 

hún um hversu erfitt er fyrir hana að útskýra saumaklúbbsformið fyrir útlendingum og 

karlmönnum, flestum alla vega, svo viðunandi sé. Í framhaldinu ræðir Nanna um 

saumaklúbbinn sinn og samsetningu hans og hversu fátt þær saumaklúbbskonur hafi átt 

sameiginlegt í upphafi nema að þær voru allar í námi við Menntaskólann á Akureyri og höfðu 

komið saman reglulega í áratugi eftir að sameiginlegri skólagöngu lauk: 

 

Við í mínum saumaklúbbi eigum kannski frekar fátt sameiginlegt annað en að hafa verið í 

MA um miðjan áttunda áratuginn. [...] Við höfum líka farið mismunandi leiðir í lífinu. 

Sumar eru hámenntaðir doktorar, aðrar luku seint eða aldrei stúdentsprófi. Sumar voru 

erlendis árum saman, aðrar hafa verið um kyrrt í miðbæ Reykjavíkur í aldarfjórðung. 

Sumar vaða í peningum, aðrar eiga ekki bót fyrir boruna á sér.
105

 

 

Hér kemur Nanna inn á hversu ólíkar vinkonurnar eru í hennar saumaklúbbi, ekki ólíkt því 

sem Bryndís nefnir varðandi samsetningu innan hennar saumaklúbbs. Merkilegt er hvað 

konur úr ólíkum áttum náðu saman og mynduðu með sér þennan félagsskap. Því þær áttu fátt 

annað sameiginlegt í upphafi en að hafa tilheyrt öðrum sameiginlegum hópi áður, til dæmis 

sama skólaárgangi eða sömu heimahögum. Þannig gat einn klúbbur samanstaðið af konum úr 

ólíkum áttum og með ólíkan bakgrunn. 

 

Vinátta saumaklúbbskvenna 

Mikil vinátta, traust og sterk tengsl voru veigamiklir þættir í samskiptum viðmælenda minna 

við vinkonur sínar í saumaklúbbnum og gildi þessara þátta innan félagsskaparins lá sem 

rauður þráður í gegnum þau fimm viðtöl sem tekin voru. Auk þess má lesa af síðum dagblaða 

og tímarita viðtöl sem tekin voru við saumaklúbbskonur um hversu mikils virði 

félagsskapurinn var fyrir þær. Viðtöl af þessu tagi hafa birst af og til frá því um miðja 20. 

öldina. Aftur á móti var lítið komið inn á vináttuna og gildi hennar innan saumaklúbba í 

svörum kvenna við spurningaskrám þjóðháttasafnsins, sem helgast sjálfsagt af því að ekki var 

spurt út í þann þátt. 

Viðmælendur mínir töluðu um hve nauðsynlegt var að eiga góðar og traustar vinkonur 

eins og Íris Jónína segir um sinn saumaklúbb. Hún segir að innan hans hafi orðið mjög sterkur 

vinskapur og mikil tengsl hafi myndast þeirra á meðal í gegnum árin. Íris Jónína nefnir að ef 

eitthvað lá þungt á henni sem hún gat ekki rætt um við hvern sem er, þá hafi hún átt bakland 

meðal vinkvenna sinna í saumaklúbbnum og getað létt af sér áhyggjum eða vandamálum á 

þeim vettvangi. Þar hafi verið hlustað á hana og henni gefin góð ráð.
106

 Umræðuefnið gat 

spannað vítt svið og að geta deilt áhyggjum sínum og hugsunum með bestu vinkonum sínum 

var viðmælendum mínum ómetanlegt. Jafnframt nefnir Íris Jónína að henni hafi ávallt þótt 

„gott og gaman að því að koma svona saman“ með klúbbsystrum sínum.
107

 Að þessu leyti var 

skemmtanagildið einnig ofarlega í huga saumaklúbbskvennanna og má í framhaldi af því 

vitna í lýsingu Halldóru Ólafíu af upplifun hennar af félagsskapnum: 

 

Það var afskaplega mikið skemmtilegt að koma svona saman eins og við gerðum, mér 

fannst það óskaplega gaman. Við röbbuðum bæði um börn og bú og allt þar á milli þess 

sem gerist hjá konum. Mér fannst þetta afskaplega góður félagsskapur. Við vorum allar 

svo samhentar. [...] Þegar maður er í góðum félagsskap þá kann maður að meta það. 

Afskaplega vel, mér finnst það yndislegt. Eftirminningarnar eru svo afskaplega indælar, 

ég hugsa til þeirra með mikilli hlýju. Ég hefði ekki viljað missa af þeirri skemmtun sem 

að maður hafði af þessu.
108

 

 

Af þessum orðum Halldóru Ólafíu má sjá að henni hafi þótt gaman að hitta vinkonur sínar í 

saumaklúbbnum og geta rætt við þær um ýmis málefni og eftir lifa ljúfar minningar um 

félagsskapinn. Í svipaðan streng tekur Katrín klúbbsystir og mágkona Halldóru Ólafíu um 

sína upplifun af því að vera í saumaklúbbi og segir hún: „Það hefur alltaf gert voða mikið fyrir 

mig þannig lagað. Ég er frekar félagslynd og mér finnst það voða notalegt að slappa af á 

kvöldin, hittast og rabba og bera saman bækurnar“.
109

 Samkvæmt þessum orðum viðmælenda 

minna má sjá hve mikilsverður félagsskapurinn var fyrir þær, hvort tveggja vegna 

tilfinningalegs stuðnings og skemmtunar. Meðal vinkvenna sinna gátu saumaklúbbskonur rætt 

um persónuleg málefni og leitað ráða í þeirri fullvissu um að sá trúnaður yrði ekki rofinn. 

Bryndís segir þetta um þann trúnað sem hún gat sótt í meðal saumaklúbbssystra sinna: 

 

Maður trúir ekki öllum fyrir öllu. Ef maður á bágt í sálinni, þá á maður oft einn algeran 

trúnaðarvin. Það hefur mér alla veganna fundist. Eins og ég segi, við tölum allar 

misjafnlega mikið saman. Þú veist, konur tala kannski um annað [...] Áður var aðallega 

talað um börnin, hjónabandið og kannski áhyggjur af einhverju. Kannski af sambandinu 

meira að segja. Kannski að fá einhverjar ráðleggingar eða „back up“. Svo færist aldurinn 

yfir og þá kemur „breytingaskeiðið“ og við þurfum að ræða það konurnar, við gerum það 

ekki með köllunum. Breytingaskeiðið ræðum við af því að við erum að upplifa það allar 

og breytingaskeiðið upplifir fólk mjög misjafnlega. Það er líka voða gott að geta rætt það 

í svona hóp, af því að það liggur á manni.
110

Hér nefnir Bryndís hve erfitt það gat verið að tala um suma hluti við karlmenn sem eðli 

málsins samkvæmt áttu erfitt með að skilja konur þar sem þeir höfðu enga reynslu af 

ákveðnum líffræðilegum þáttum sem einungis snéru að konum eins og til dæmis óléttu, 

fæðingum, brjóstagjöf og breytingaskeiðinu. Að þessu víkur Simone de Beauvoir í bókinni Le 

Deuxième Sexe, um að konur sæki í félagsskap kvenna til þess að ræða mál sem þeim reynist 

ekki auðvelt að ræða meðal karlmanna, þó á því séu að vísu undantekningar, því milli kvenna 

og presta eða lækna sem þær þekktu vel gat myndast svipað samband og milli 

vinkvennanna.
111

 

Innan saumaklúbbsins gátu konur spjallað um það sem þeim lá á hjarta, fengið 

ráðleggingar og stuðning ef á þurfti að halda meðal vinkvenna sinna sem studdu hver aðra, 

jákvæðar og uppörvandi. Allar höfðu vinkonurnar myndað með sér hóp sem varð með 

tímanum að öflugu og góðu stuðningsneti sem þær gátu leitað ráða hjá. Þórey telur í grein 

sinni í kvennatímaritinu Veru, að saumaklúbbar hafi fyrst og fremst verið vettvangur vináttu 

og afþreyingar í afslöppuðu umhverfi þar sem saumaklúbbskonur gátu tjáð sig óhindrað. 

Innan saumaklúbba stóð konum til boða samhjálp og góð ráð, sem hvoru tveggja var móttekið 

fegins hendi.
112

 Sú virðist hafa verið raunin meðal saumaklúbbs sem blaðamenn 

kvennatímaritsins Veru heimsóttu í janúar árið 1989. Meðlimir þess saumaklúbbs sögðu þetta 

um vináttuna og þörfina fyrir að hitta vinkonurnar í saumaklúbbnum: 

 

Þörfin fyrir að hittast er alltaf til staðar, því meir sem liggur á okkur í starfi því meiri er 

þörfin fyrir að slappa af. Þetta er nefnilega sá vettvangur sem við köstum af okkur 

haminum og erum algjörlega við sjálfar. Hér þurfum við ekki að vera í neinum 

hlutverkum. Við erum sem sagt alveg skilyrðislausar gagnvart hver annarri. Það er okkur 

einnig mjög mikilvægt að sækja stuðning til hvor annarrar ef einhver persónuleg 

vandamál koma uppá. Þá tölum við einnig saman tvær og tvær og auðvitað eru líka 

mismikil tengsl á milli okkar eins og í öðrum vinkvennahópum. En við vitum líka 

jafnframt að ef slíkt kemur upp á – þá stöndum við saman sem ein væri og styðjum hvor 

aðra.
113

 

 

Í framhaldi af þessari tilvitnun má horfa til skrifa Önnu Ólafsdóttur Björnsson þar sem hún 

nefnir að innan saumaklúbba birtist kannski einna skýrast áherslan á samveruna, vináttuna og 

styrkinn sem konur sækja innan félagsskaparins.
114

Mynd 3.  Fimm konur í saumaklúbbi á Siglufirði. Mynd tekin 7. apríl 1962. 

 

Upplifun saumaklúbbskvenna af félagsskapnum 

Margir saumaklúbbar höfðu haldið lífi í fjöldamörg ár, jafnvel allt að sextíu ár eins og 

saumaklúbbur þeirra Katrínar og Halldóru Ólafíu. Það sem mestu máli skipti fyrir 

saumaklúbbskonurnar var samfylgdin hver með annarri í gegnum súrt og sætt. Í samtalinu við 

Bryndísi kemur hún af og til inn á hversu þakklát hún er fyrir allar vinkonur sínar í 

saumaklúbbnum og segir hún um upplifun sína: 

 

Ég veit ekki hvar ég væri ef ég væri ekki í saumaklúbb. Þá væri ég ábyggilega svolítið 

týnd. [...] Ég upplifi vinskapinn sem hlýju í garð þeirra og svo þeirra í minn garð. Mér 

finnst þetta bara svo notalegt. Maður á notalegar stundir með þessum konum, það er mjög 

skemmtilegt og ég hefði ekki viljað missa af saumaklúbbnum. Eins og ég segi er ég 

rosalega glöð að hafa átt þennan saumaklúbb í gegnum árin. Ég er mjög hamingjusöm að 

hafa og eiga þær að. Held að það sé alveg sama með þær. Þær eru mjög ánægðar og við 

höfum rætt það,[...] ræðum stundum svona þegar maður slúttar klúbbnum á vorin, sko í 

maí. Þá ræðum við oft hvað við erum heppnar að vera allar enn þá saman, allar tíu. Eigum 

allar hvor aðra að og erum rosalega þakklátar fyrir það. Maður á að vera þakklátur fyrir 

það, á meðan maður missir enga. Skilurðu. Allar á lífi.
115

 

 

Hér er frásögn Bryndísar látin nægja um hversu þýðingarmikill félagsskapurinn er fyrir 

saumaklúbbskonurnar, en allar koma viðmælendur mínir inn á hversu mikils virði 

félagsskapurinn hafi verið fyrir þær í gegnum tíðina. Það voru samskiptin og áralöng vináttan 

sem þetta snérist um og var einn megin kjarni félagsformsins. Þau leiddu af sér þá tilfinningu 

meðal kvennanna að þær töldu sig vera lánsamar og heppnar í lífinu. Af heimildum mínum að 

dæma virðist vera einkennandi fyrir þennan félagsskap meðal kvenna að konur endast lengi 

innan hans, jafnvel út ævina. Fleiri konur en viðmælendur mínir lýsa því hversu mikilsverður 

félagsskapurinn hafi verið fyrir þær eins og lesa má í bloggfærslu Nönnu Rögnvaldardóttur 

um upplifun hennar af því að vera í saumaklúbb: 

 

Við erum mjög ólíkar og eigum í rauninni fáa snertifleti. Við hittumst sjaldan utan 

saumaklúbbafunda og mundum kannski fæstar þekkjast lengur ef klúbburinn kæmi ekki 

til. Það var líka eiginlega tilviljun að við lentum allar saman í klúbbi. En þessar konur eru 

samt bestu vinkonur mínar í lífinu og ég treysti þeim öllum fyrir hverju sem er. Maður 

segir saumaklúbbnum sínum frá ýmsu sem enginn annar fær að heyra. Saumaklúbbar eru 

bráðnauðsynlegt fyrirbæri. Allavega fyrir mig.
116

 

 

Eins og sjá má af orðum Nönnu mynduðu konur með tímanum með sér mikið og sterkt 

trúnaðarsamband, þar sem rætt var um ýmislegt sem einungis saumaklúbbssysturnar fengu að 

heyra. Í framhaldi af þessu má vitna aftur til greinar Önnu Ólafsdóttur Björnsson í 

kvennatímaritinu Veru þar sem hún segir um gildi félagsskaparins fyrir konur: 

 

Þá erum við kannski komnar að kjarna málsins, gildi félagsskapar kvenna fyrir þær 

sjálfar. Samskiptin við aðrar konur eru áreiðanlega þar efst á blaði. Konur sækja stuðning, 

vináttu og ánægju í samveruna og þar fær kvennamenningin að njóta sín í sögum og 

skrítlum, frásagnarhefð og samskiptum sem eru mun frjálslegri og afslappaðri þar sem 

bara eru konur heldur en þar sem bæði kynin eru til staðar. Þetta vita flestar konur og fyrir 

þær sem efast eru til ýmis konar kannanir og mannfræðirannsóknir sem benda til hins 

sama.
117

 

 

Hér eru það samskipti meðal kvenna sem félagsskapurinn snýst um, traust, vinátta, stuðningur 

og ánægjuleg samvera í afslöppuðum og frjálsum félagsskap meðal kynsystra sinna. Innan 

saumaklúbbanna blómstraði kvennamenningin og þar nutu konurnar sín án karlmanna, sóttu 

sér stuðning, skiptust á frásögnum og ýmsu öðru sem að konum snéri. Fjöldi kvenna voru 

félagslega virkar í saumaklúbbum og með tímanum leiddi félagsskapurinn af sér traust og 

sterkt bakland sem konurnar sóttu í. 

Í þessu samhengi má nefna til sögunnar hugtak Pierre Bourdieu um félagsauð. 

Félagsauður lýsir verðmæti þeirra félagslegu tengsla sem einstaklingar mynda í hinum ýmsu 

hópum. Dæmi um það eru fjölskyldan, vinahópur eða samstarfsfélagar sem einstaklingar 

tengjast í nærumhverfi sínu og kunningjar sem þeir eignast í kring um áhugamál og félagslíf. 

Bourdieu gerir grein fyrir því hvernig félagsauður getur gert að verkum að fólk fær aðgang að 

góðum stöðum með því að nota tengslanet sitt. Með félagsauði er skírskotað til þeirra 

félagslegu tengsla sem fara fram í daglegu lífi fólks og hafa þýðingu og ávinning bæði fyrir 

einstaklinga og samfélagið.
118

 Bourdieu heldur því fram að undir vissum kringumstæðum sé 

mögulegt að skipta félagsauði í efnahagsauð. Má í því samhengi horfa til þess þegar 

Tupperware - og snyrtivörukynningar voru haldnar í saumaklúbbum og tengslanet kvenna 

virkjað til að selja vörur og skapa störf.
119

 Heimavinnandi konur nýttu félagsauð sinn og 

vinkvenna sinna til að kynna og selja vörur sem höfðuðu til kvenna og öfluðu um leið tekna, 

jafnvel húsmæður sem ekki unnu launaða vinnu utan heimilisins.
120

 Svo aftur sé vikið að 

hugtökum Bourdieu þá er einnig mögulegt að skipta félagsauði fyrir menningarauð og verður 

vikið að því í þriðja kafla í tengslum við handavinnu og uppskriftir. 

 

Mikilvægi saumaklúbba 

Ingrid Morken, ráðgjafi við Kvennaháskólann í Hamar í Noregi, segir í bók Anne Marie 

Hvattum, Syklubber: Kvinner med vennskap og humør, að mikilvægi saumaklúbba hafi verið 

vanmetið. Í saumaklúbbum komu konur saman og töluðu í trúnaði hver við aðra. Þetta er leið 

kvenna til þekkingar og tilheyrir kvennamenningu víða um heim. Morken segir að innan 

saumaklúbbanna hafi konur miðlað milli sín þekkingu sem byggði á reynslu þeirra og lifði í 

munnlegri geymd. Í gegnum tíðina höfðu konur miðlað sín á milli hvernig takast ætti á við 

sjúkdóma, heilsufar, mataræði, brjóstagjöf og ýmis konar hannyrðir. Þessi þekking sem konur 

fluttu sín á milli í saumaklúbbum var í senn mikilvæg og nauðsynleg fyrir konur, að sögn 

Morken. Auk þess var í saumaklúbbum pláss fyrir hlátur, slúður og síðast en ekki síst þá 

tilfinningu kvenna að þær tilheyrðu félagsneti og ættu þar vísan stuðning.
121

  

Er þessi frásögn Morken keimlík því sem Simone de Beauvoir fjallar um í bókinni Le 

Deuxième Sexe varðandi vinkvennatengsl. Þar segir Beauvoir að þegar konur koma saman þá 

beri þær saman reynslu sína af meðgöngu og fæðingu, ræði um veikindi sín og barna sinna og 

einnig um heimilishald.
122

 Ein heimildarkona þjóðháttasafnsins lýsir í bréfi til safnsins 

svipuðum þáttum og nefndir eru hér að ofan og segir hún þetta um hennar upplifun af 

saumaklúbbnum sínum: 

 

Þetta form að hitta góðar vinkonur hálfsmánaðarlega gerði ótrúlega mikið fyrir okkur í 

sambandi við vináttu, því þarna kynntumst við mæta vel, skröfuðum um allt milli himins 

og jarðar, skiptumst á upplýsingum um barnauppeldi, klæðnað, mat (var oft mikið talað 

um kökur og mat, skipst á uppskriftum og jaðraði það við góða kennslustund að heyra 

hvernig eitt og annað væri útbúið).
123

 

 

Af þessu er ljóst að innan saumaklúbba fóru fram mikil samskipti og í raun var þeim ekkert 

óviðkomandi. Í saumaklúbbnum miðluðu konurnar góðum ráðum sín á milli og deildu fúslega 

meðal vinkvenna sinna í klúbbnum. 

Norski félagsfræðingurinn og femínistinn Harriet Holter nefnir einnig svipaða þætti og 

rætt er um hér að ofan í bókinni Kvinner i fellesskap. Segir hún að á fundum meðal kvenna 

hafi konur deilt með sér þekkingu og reynslu, sem alla tíð hefur verið mjög mikilvægt fyrir 

konur og segir hún þessa þætti hafa verið vanmetna í samfélaginu.
124

 Auk þess talar Holter 

um að félagsskapur meðal kvenna hafi iðulega verið lítið áberandi, aftur á móti hafi 

félagsskapur karla alla tíð verið umfangsmikill og mun meira fjallað um þá almennt en um 

félagsskap meðal kvenna.
125

 

 Leynifélagið Frímúrarar hefur til að mynda verið mikið í umræðunni og um félagið 

hafa verið skrifaðar ótal greinar og bækur. Um saumaklúbbana hefur varla neitt verið skrifað 

að heitið geti. Segja má að félög kvenna séu mjög frábrugðin félögum karla að þessu leyti. 

Ágætis dæmi um það er innvígsla nýrra félaga innan karlaklúbba, sem oft kenna sig við 

reglur.
126

 Í því samhengi má horfa til kenningar franska þjóðfræðingsins Arnold van Gennep 

sem skilgreindi vígsluathafnir (f. les rites de passage) í bók sinni The Rites of Passage sem 

fyrst kom út árið 1909. Þar gerir hann grein fyrir því hvernig vígsluathafnir marka hvarvetna 

breytingar á samfélagsstöðu fólks og skil milli æviskeiða. Þessar vígsluathafnir flytja fólk af 

einu stigi til þess næsta, úr einni stöðu í aðra og fylgja vígsluathafnir inntöku fólks í nýja 

hópa.
127

Innvígsla meðal karlafélaga styðst yfirleitt við íhaldssamar athafnir og fer fram með 

helgiathöfn sem rík er af siðvenjum. Innan karlafélaga ganga menn gjarnan í gegnum 

fastbundið píramídaskipulag, þar sem virðingastiginn er skýr og menn gegna tilteknum 

embættum.
128

 Inntaka nýrra félaga í saumaklúbba kvenna er aftur á móti látlaus og vart 

merkjanleg. Í þessu sambandi má vísa aftur í félagsauðinn og halda því fram að karlmenn 

myndi oftar með sér félagstengsl á hinu opinbera sviði, samanber félagsskapinn í 

karlaklúbbum, en konur myndi hins vegar frekar með sér óformleg félagstengsl sem fara fram 

innan veggja heimilisins, á einkasviðinu. Mætti lýsa félagsskap karla sem lóðréttum þar sem 

þeir stíga upp metorðastigann, á meðan félagsskap meðal kvenna í saumaklúbbum má frekar 

lýsa sem láréttum. Félagsskapurinn í saumaklúbbum er á jafningjagrunni, allar eru konurnar 

þar jafnar þrátt fyrir ólíka félagslega stöðu og menntun. 

Anna Ólafsdóttir Björnsson telur að saumaklúbburinn hafi jafnvel verið eina 

félagsformið sem sumar konur fundu sig í og í sumum tilvikum eina tækifæri þeirra til 

mannlegra samskipta utan fjölskyldu eða vinnu.
129

 Vera má að þetta hafi verið raunin meðal 

sumra kvenna en eitt er víst að saumaklúbbar voru nauðsynlegur partur af tilveru margra 

kvenna. Innan saumaklúbbana fundu konur sér vettvang til að miðla sín á milli frásögnum af 

sameiginlegri reynslu, sóttu sér upplýsingar um hannyrðir og deildu með sér uppskriftum að 

fyrirtaks saumaklúbbsréttum og matargerð almennt. Allt eru þetta þættir sem hafa verið 

mikilvægir í menningu kvenna og komið verður inn á í næsta kafla. 

                                                                                                                                                                      

hvert skref væri fullt af siðum. Dæmi um það eru skírn, ferming, busun, dimmision, útskrift, gæsapartí, 

brúðkaup, brautskráning, jarðarför o.s.frv. 

3. Umgjörð og innihald 

 

Hefðir innan saumaklúbba 

Félagsformið saumaklúbb má skoða í ljósi rannsókna á innleiðingu hefða (e. invented 

traditions) sem er hugtak ættað úr smiðju breska sagnfræðingsins Eric Hobsbawm. Hugtakið 

kynnti hann til sögunnar í bókinni The Invention of Tradition um tilbúning og mótun hefða.
130

 

Hefðir eru félagslegt fyrirbæri sem tengir saman hópa sem við tilheyrum og er því mikilvægt 

að rannsaka hópa til þess að skilja hvernig hefðir myndast innan þeirra og hvernig þeim er 

viðhaldið. Samkvæmt Hobsbawm eru hefðir athafnir sem í gegnum stöðuga endurtekningu 

hafa með tímanum ákveðið gildi fyrir alla.
131

 

Hefðir settu mark sitt á saumaklúbbsmenninguna og kemur birtingarmynd þeirra fram 

í formi rótgróinna venja sem meðlimir saumaklúbba sköpuðu í kring um félagsskap sinn. 

Samkvæmt grein Þóreyjar í kvennatímaritinu Veru árið 1989, fór hefðbundin kvöldstund 

kvenna í saumaklúbbum nokkurn veginn þannig fram: 

 

Venjulega hittast þær með reglulegu millibili, til skiptis heima hjá hverri annarri. Þær 

koma yfirleitt milli klukkan 8 og 9 á kvöldin og eru til um það bil miðnættis. Þær eru 

venjulega nokkuð upp á búnar, en samkoman er mjög óformleg. Konunum er boðið til 

stofu og sitja oft nokkuð þétt saman og mynda einhvers konar hring.
132

 

 

Nokkuð hliðstætt þessu var fyrirkomulagið í saumaklúbbum viðmælenda minna. Segja má að 

saumaklúbbskvöldin hafi farið fram eftir vissu sniði. Fyrst var hugað að handavinnunni, 

meðal þeirra sem hana höfðu, svo var spjallað um allt milli himins og jarðar og að lokum sest 

við borð og veitingar snæddar og spjallinu haldið áfram.
133

 Þannig fóru kvöldstundir 

saumaklúbbana fram um áratugaskeið. 

Svo vikið sé aftur að skrifum Þóreyjar í kvennatímaritinu Veru þá segir hún að: 

„Samkvæmt hefð voru karlmenn ekki með í saumaklúbbum. Þegar gift kona hélt saumaklúbb, 

fór eiginmaðurinn venjulega út eða lét lítið fara fyrir sér heima“.
134

 Á svipaðan hátt var 

fyrirkomulagið hjá viðmælendum mínum og einnig í öðrum saumaklúbbum, eins og 

heimildarkonur þjóðháttasafnsins nefna í svörum sínum. Þar segir ein: „Karlmenn héldu sig 

iðulega fjarri öllum saumaklúbbum sem ég þekkti til. Oftast fóru þeir eitthvað út“.
135

 Önnur 

heimildarkona minnist á að „karlarnir hafi aldrei verið með, það kom einhvern veginn ekki til 

greina“.
136

 Aftur á móti nefna nokkrar heimildarkonur safnsins að komið hafi fyrir að 

karlmennirnir hafi þegið veitingar og drukkið með þeim kaffið ef þeir komu á meðan þær sátu 

enn að veitingunum. Var þeim boðið að bragða á kræsingunum þegar þeir komu til að sækja 

konur sínar í saumaklúbbinn, því framan af voru fáar konur með bílpróf.
137

 

Snemma myndaðist hefð fyrir því að saumaklúbbar væru haldnir frá hausti fram á vor 

og yfir sumartímann væri frí. Samt sem áður hittust meðlimir nokkurra saumaklúbba yfir 

sumartímann og fóru saman í ferðalög ásamt mökum og börnum. Sú var raunin meðal þriggja 

viðmælenda minna og einnig meðal nokkurra heimildarkvenna þjóðháttasafnsins.
138

 Auk 

sumarferðalaganna var haldin árshátíð og farið í leikhús ásamt mökum einu sinni á ári líkt og 

gengur og gerist hjá flestöllum félögum.
139

 Þetta eru dæmi um hefðir sem mynduðust í 

kringum saumaklúbba en enginn klúbbur hafði nákvæmlega sömu hefðir þó að margar væru 

þær líkar. 

Í sumum saumaklúbbum voru bollaspádómar vinsæl afþreying. Í saumaklúbbi Írisar 

Jónínu var orðin viss hefð fyrir því að spá í bolla. Þegar búið var að næra sig var beðið um 

eldhúsbollana og var þá kominn tími til að drekka spádómskaffi. Handavinnan var lögð til 

hliðar og brugðið var á leik við að spá í bolla. Gjarnan fylgdi spádómunum mikil gleði því oft 

var hlegið að því sem sást í bollanum.
140

 Út frá því má álykta að bollaspádómar hafi einungis 

verið til skemmtunar og spádómurinn hafi ekki verið tekinn alvarlega. 

Í BA-ritgerð Jónu Kristínar Sigurðardóttur í þjóðfræði er ber heitið Kukl og kaffi: 

forlagatrú og bollaspádómar að fornu og nýju, tengir hún bollaspádóma við kvennamenningu 

og félagslegt tengslanet kvenna. Segir Jóna Kristín að áður fyrr hafi heimavinnandi húsmæður 

og nágrannakonur komið saman og myndað með sér tengslanet, þar sem þær kíktu í bolla, 

spjölluðu um það sem þeim lá á hjarta og fengu ráðleggingar og stuðning ef á þurfti að 

halda.
141

 Segir hún að það hafi nær eingöngu verið konur sem spáðu í bolla og sjaldan hafi 

karlmenn komið þar nærri. Jóna Kristín segir gjörninginn hafa farið fram í eldhúsum 

heimavinnandi kvenna á meðan karlarnir voru í vinnunni. Telur hún ástæðu þess að 

bollaspádómarnir fóru fram í eldhúsinu vera, að eldhúsið hafi löngum verið talinn staður 

konunnar.
142

 Er þessi umfjöllun hennar hliðstæð því sem rætt hefur verið í þessari ritgerð um 

konur og hlutskipti þeirra innan heimilisins. Í fljótu bragði er félagsskapurinn sem konurnar 

mynduðu með sér ekki ólíkur þeim félagsskap sem myndaðist meðal kvenna í saumaklúbbum. 

Við bæði tilefni spjölluðu þær um það sem þeim lá á hjarta, fengu ráðleggingar og stuðning ef 

á þurfti að halda, hvort heldur sem var yfir hannyrðum eða spádómum eða jafnvel hvoru 

tveggja í senn. 

 

Sviðsetningin og veitingarnar í saumaklúbbum 

Saumaklúbbarnir eru í raun heimboð, þar mæta konur gjarnan uppáklæddar, boðið er upp á 

veitingar og allt boðið fer fram eftir vissu sniði. Í ljósi þess er vert að gefa sviðslistinni (e. 

performance) gaum, því hún lýtur að mörgu því sem við gerum í okkar daglega lífi. 

Undirbúning og tilstand kvenna sem héldu saumaklúbba má skoða í ljósi sviðslistar, allt frá 

því að þrífa fyrir boðið, þar til tekið er á móti vinkonum og þeim vísað til stofu. Rýminu þar 

sem saumaklúbburinn er haldinn er stillt upp, oftast er það stofan og skipar borðstofuborðið 

stórt hlutverk. Það er dúkað upp, jafnvel fær sparistellið að njóta sín, kveikt er á kertum og allt 

er sett á svið rétt eins og í sviðsuppsetningu í leikhúsi. 

Um daglegt líf sem sviðslist eða listrænan flutning fjallar kanadíski félagsfræðingurinn 

Erving Goffman í bók sinni The Presentation of Self in Everyday Life. Þar heldur hann því 

fram að líta megi á alla okkar hegðun og framkomu sem sviðslist eða leikrænan flutning.
143

 

Samkvæmt Goffman erum við sérfræðingar í að setja okkur á svið fyrir okkur sjálf og fyrir 

aðra. Hann tilgreinir meðal annars sérstaklega hvernig við leikum þau félagslegu hlutverk sem 

ákveðin eru af kynferði og í því sambandi vitnar Goffman meðal annars til Simone de 

Beauvoir í Le Deuxième Sexe, um hvernig við setjum okkur stöðugt á svið hvort sem við 

mætum til vinnu eða í veislu.
144

  

Í ljósi kenningar Goffmans má skoða veitingarnar sem útbúnar eru fyrir 

saumaklúbbinn sem hluta af sviðslistinni, fatnaðinn sem vinkonurnar klæðast sem og farðann 

sem þær nota. Allt er þetta sett á svið samkvæmt hefð. Athöfnin saumaklúbbur fylgir vissum 

viðmiðum og venjum sem gestgjafinn hefur lært og saumaklúbbskonurnar þekkja.  

Myndir 4 og 5. Saumaklúbbur Írisar Jónínu árið 1967. Takið eftir tekkvasanum með sígarettunum. 

Fyrrum var algengt að bjóða upp á sígarettur í saumaklúbbum. 

 

Samt sem áður var þetta sá vettvangur sem konur köstuðu af sér hamnum og voru 

algjörlega þær sjálfar. Meðal vinkvenna sinna þurftu þær ekki að vera í neinum hlutverkum og 

voru alveg skilyrðislausar gagnvart hver annarri.
145

 Í saumaklúbbnum hittust konur í 

afslöppuðu umhverfi þar sem þær gátu tjáð sig óhindrað og samskiptin voru mun frjálslegri og 

afslappaðri þar sem einungis konur komu saman en þar sem bæði kynin eru til staðar. 

Eins og segir í orðabókarskilgreiningunni (sjá inngang) þá sá sú sem hélt 

saumaklúbbinn um veitingarnar og þannig var fyrirkomulagið meðal þeirra saumaklúbba sem 

skoðaðir voru. Veitingar hafa ætíð skipað veigamikinn þátt í saumaklúbbum og á 

upphafsárunum voru saumaklúbbarnir á við hálfgildings veislur. Í saumaklúbbnum var ekkert 

til sparað, fínustu dúkarnir lagðir á borð, sparistellið tekið fram og boðið upp á dýrindis 

kræsingar með kaffinu, hreinlega var öllu til tjaldað.
146

 Líkt og Elín segir: „Við reyndum að 

hafa þetta svolítið huggulegt og reyndum að baka fínustu kökurnar og drukkið var úr 

mávastellinu“.
147

 

Veitingar og sviðslist er órjúfanlegur þáttur saumaklúbbshefðarinnar og má í því 

sambandi líta til þess er þjóðfræðingurinn Barbara Kirshenblatt-Gimblett segir í greininni 

„Playing to the senses: Food as a Performance Medium“, þar sem hún líkir matseld við 

sviðslist.
148

 Með mat og kræsingum sé reynt á samspil sjónrænnar skynjunar, bragðskyns og 

lyktarskyns. Hinn listræni flutningur er á línunni milli listarinnar og lífsins sjálfs. Við gerum 

ákveðnar væntingar til matarins og því skiptir fagurfræði hans jafn miklu máli fyrir okkur og 

bragðið af matnum.
149

 Í viðtali Suzi Gablik við Barböru Kirshenblatt-Gimblett um fagurfræði 

hversdagslífsins gerir Kirshenblatt-Gimblett grein fyrir því hvernig einstaklingar hlutgera 

gildismat (e. give form to value) sitt í daglegu lífi með listfengi sínu sem þeir finna farveg 

hvort tveggja í orðlist og efnismenningu.
150

 Í því samhengi má horfa til vinkvennanna þegar 

þær koma í saumaklúbbinn. Má segja að um leið og þær stíga inn úr dyrunum leggi þær mat á 

fagurfræði heimilisins, hvernig lagt er á borð og hvernig veitingarnar eru framsettar hjá 

gestgjafanum hverju sinni. Meta hvernig gestgjafanum hefur tekist til við flutninginn og 

dæma hann eftir því. Það var því keppikefli meðal saumaklúbbskvenna að hafa sem 

veglegastar kaffiveitingar í klúbbnum líkt og Bryndís nefnir: 

 

Þetta var farið að fara svolítið úr böndunum í saumaklúbbunum. Konur gáfust oft upp á 

saumaklúbbunum út af því að þær voru allar að keppast, keppa við hvor aðra í veitingum, 

þetta voru þvílíkar sortir og margir saumaklúbbar held ég að hafi gefist upp eða lognast út 

af, út af þessari samkeppni. Hjá sumum var þetta farið út í svolitla vitleysu.
151

 

 

Af þessu má sjá að konur hafi í upphafi keppt svolítið um hver væri með bestu og veglegustu 

veitingarnar. Engin kona gat staðið undir því til lengdar og því gerðu þær konur sem viðtöl 

voru tekin við með sér samkomulag um takmörkun veitinga í sínum saumaklúbbum. Einnig 

má lesa um takmörkun veitinga í svörum heimildarkvenna þjóðháttasafnsins, en þar segir ein 

þeirra: „Á borðum í saumaklúbbnum var sú terta sem vinsælust var á hverjum tíma og við 

reyndum að takmarka við þrjár tegundir“.
152

 Önnur heimildarkona segir að eftir 1960-1970 

hafi orðið svo mikið um „miklar kökuveitingar“ ásamt smurðu brauði og heitum brauðréttum 

í hennar saumaklúbb að það jaðraði við óhóf. Að lokum settu konurnar fram reglur um hversu 

langt þær mættu að ganga í veitingunum.
153

 Margir saumaklúbbar settu þá reglu að halda ætti 

sig við þrjár sortir, einn brauðrétt og tvær tertur og þeirri reglu héldu þær.
154

 Þessar óskráðu 

reglur voru settar svo konurnar gæfust ekki upp á saumaklúbbnum vegna samkeppni sín á 

milli um veitingarnar og með því hafa þær eflaust í einhverjum tilvikum bjargað 

félagsskapnum frá því að lognast út af. 

Út frá þessu má álykta að myndarskapur í veitingum ásamt handavinnunni hafi verið 

leið kvenna til þess að sýna fram á hæfileika sína í húsmóðurhlutverkinu. Konur hafi þannig 

keppst um það í saumaklúbbum að setja sjálfar sig á svið sem „fullkomna húsmóður“. Innan 

saumaklúbbanna gátu konur borið sig saman við vinkonur sínar og jafnvel fengið staðfestingu 

á því að þær væru „fyrirmyndar húsmæður“. 

Í ljósi þessa er fróðlegt að líta til kenningar þjóðfræðingsins Richard Bauman um 

sviðsetninguna, þar sem flytjandinn axlar vissa ábyrgð gagnvart áhorfandanum á því að sýna 

hæfni sína til listræns flutnings (e. artistic performance) og má þar horfa til veitinganna. 

Saumaklúbbskonurnar leggja mat á framsetningu veitinganna og hversu ríkulegar og 

girnilegar þær eru, ekki aðeins með tilliti til innihaldsins heldur einnig og ekki síður með tilliti 

til þeirrar færni sem gestgjafinn sýnir í framsetningunni.
155

 

Í saumaklúbbum er gestgjafinn hverju sinni aðalflytjandinn í þessum skilningi og er 

það gestanna að leggja mat á þá hæfni sem gestgjafinn sýnir sem húsmóðir en einnig sem 

kona. Matið er órjúfanlegur þáttur í þessu og birtist það í hólinu eða lofinu sem 

klúbbsysturnar leggja á kökurnar og kaffið. Auk þess má segja að innan saumaklúbbsins 

skiptist konurnar á að vera flytjendur eða „fara á svið“ þegar þær segja sögur, gera grín eða 

sýna hver annarri hannyrðir sínar. Þegar þær koma í heimsókn til gestgjafans í það og það 

skiptið leggja þær jafnframt mat á heimili hverrar annarrar. Hvernig tekist hafi að skapa rétta 

andrúmsloftið, undirbúninginn og umgjörðina í heild sinni, hvernig lagt er á borð, hvernig 

servíettur eru notaðar og hvort blómin og kertin séu í stíl. Allt er þetta metið og einnig 

gagnrýnt, til að mynda óreiða á heimilinu, þunnt kaffi eða misheppnaðar veitingar. 

Einnig má hugsa sér að ungar konur hafi komið saman til þess að styðja hver aðra í 

húsmóðurhlutverkinu, til þess að mæta þeim kröfum sem voru ríkjandi í samfélaginu í upphafi 

20. aldar og fram undir sjöunda áratuginn. Því eins og áður hefur verið vikið að var nokkur 

krafa gerð til þess að konur sinntu viðteknum skyldum innan heimilisins. Jafnvel má álíta að 

þær hafi nýtt sér saumaklúbbinn til þess að bæta og styrkja uppskriftasafn sitt og reynt að hafa 

það sem fjölbreyttast. 

Töluvert hefur verið fjallað um saumaklúbbsrétti í dagblöðum og tímaritum er tengjast 

mat og matargerð frá miðbiki 20. aldar.
156

 Þar má finna uppskriftir að hinum ýmsu réttum sem 

tilvalið þótti að bjóða upp á í saumaklúbbum. Í því samhengi má vitna til skrifa Nönnu 

Rögnvaldardóttur um saumaklúbbsréttina: 

 

Saumaklúbbaréttir eru nefnilega alveg sérstök kategóría sem þó er erfitt að skilgreina en 

ætli flestir ―allavega flestar konur ― geti samt ekki séð á augabragði með því að líta á 

uppskrift hvort hægt er að flokka einhvern rétt sem ,,saumaklúbbsrétt” eða ekki.
157

 

 

Af orðum hennar má sjá hversu rótgróin saumaklúbbsmenningin er orðin, að sérstakir 

saumaklúbbsréttir eru skilgreindir. Í framhaldinu má geta þess að tímaritið Vikan hefur gefið 

út sérstakt „klúbbablað“ í tíu ár
158

 og Gestgjafinn hefur til nokkurra ára einnig gefið út 

klúbbablað þar sem slíkir hefðbundnir saumaklúbbsréttir eru í aðalhlutverki. 

Íris Jónína segir að það hafi ávallt verið gaman að smakka eitthvað nýtt í 

saumaklúbbnum og sín á milli hafi þær vinkonurnar skipst á uppskriftum, bæði matar- og 

kökuuppskriftum, og á hún margar uppskriftir sem hún hefur fengið frá vinkonum sínum í 

saumaklúbbnum.
159 

Má hér vísa aftur til kenningar Bourdieu um þrjár tegundir auðmagns. 

Heldur Bourdieu því fram að hægt sé að skipta einni tegund auðs yfir í aðra, til dæmis skipta 

félagsauði í menningarauð.
160

 Hér kemur hugtak Bourdieu um menningarauðinn að gagni, þar 

sem konur nota tengslanet sitt meðal annars í þeim tilgangi að safna í sinn uppskriftasjóð og 

auðga þannig og víkka út kunnáttu sína í bakstri og matargerð, en saumaklúbburinn var 

jafnframt tækifæri þeirra til að flíka þessum menningarauð og öðlast viðurkenningu jafningja 

sinna fyrir hann. 

 

Handavinnan í saumaklúbbum 

Framan af var handavinnan fyrirferðarmikil í saumaklúbbum og vísar heiti félagsformsins til 

þess að þar voru unnar hannyrðir í einhverri mynd. Viðmælendur mínir höfðu allar stundað 

handavinnu í upphafi saumaklúbbsáranna og eru sumar þeirra enn að. Í grein sinni í 

kvennatímaritinu Veru fjallar Þórey um handavinnuna innan saumaklúbbanna og hvernig 

henni hafi verið háttað: 

Þær sem hafa komið með handavinnu taka hana fljótlega upp og byrja að vinna. Konurnar 

skoða oft hver hjá annarri og skiptast á skoðunum um verkin og skiptast á 

handavinnublöðum og upplýsingum ýmis konar. Sumar konur, stundum meirihlutinn, 

koma ekki með neina handavinnu. Oft gera þær, sem ekki koma með neitt, grín að leti 

sinni eða „ómyndarskap“.
161

 

 

Handavinnan var venjulega með þeim hætti að auðvelt var að ferðast með hana og helst 

þannig að hún þurfti ekki mikillar einbeitingar við, svo góður tími gæfist til að spjalla saman, 

segja tvær heimildarkonur þjóðháttasafnsins.
162

 Ýmis konar handavinna var stunduð innan 

saumaklúbbanna og nefnir önnur heimildarkona þjóðháttasafnsins að innan þeirra hafi konur 

„skipst á mynstrum og uppskriftum“
163

 og ýmis konar húsráðum og er það í líkingu við það 

sem Þórey nefnir hér að ofan. 

Hér má víkja aftur að kenningu Bourdieu um þrjár tegundir auðmagns. Í 

saumaklúbbunum nýttu konur félagsnet sitt til að öðlast og deila þekkingu, ekki aðeins á 

mataruppskriftum heldur einnig handavinnukunnáttu, sem nefna mætti líkamnaðan 

menningarauð, svo notast sé við hugtök Bourdieu.
164

 Sú kunnátta og afrakstur hennar aflaði 

konunum aftur virðingar þegar börnin klæddust fallega prjónuðum peysum sem þær höfðu 

skapað. Á þennan hátt hagnýttu konurnar félagsauð sinn til þess að öðlast menningarauð. 

Íris Jónína segir um handavinnuna á upphafsárum saumaklúbbsins hennar: „Við 

vorum mikið með handavinnu á okkar yngri árum. Þá vorum við að prjóna á börnin og 

ýmislegt. Gera húfur, vettlinga og peysur og svo hekla og bara allt sem að til féll“.
165

 Í 

framhaldinu setur Íris Jónína fram tilgátu um hvers vegna handavinnan hafi verið svo stór 

þáttur í saumaklúbbsmenningunni á upphafsárum þeirra: „Ég held að það hafi verið 

upphaflega út frá því að konur unnu svolítið mikið hérna áður fyrr í höndunum, bæði 

prjónuðu og hekluðu“.
166

 

Bryndís tekur í sama streng og telur hún að líklega hafi handavinnan verið með í 

saumaklúbbnum vegna þess að áður fyrr unnu konur ýmislegt fyrir heimilið, á börnin og þær 

sjálfar. Konur prjónuðu peysur, sokka og vettlinga á börnin, því að þörf var fyrir þennan 

fatnað.
167

 Það má vera að þetta hafi verið meginástæða þess að konur tóku með sér 

handavinnuna í saumaklúbbinn á upphafsárum þeirra. 

Ástæðan gæti líka verið önnur því Elín og Halldóra Ólafía nefna báðar að þær og 

vinkonurnar hafi komið í saumaklúbbinn með handavinnuna til þess að sýna hinum og 

stundum komið í saumaklúbbinn með föt sem þær hafi saumað eða prjónað heima hjá sér.
168

 

Elín segir að hún hafi mikið gert af því að sauma föt á börnin sín og hún hafi iðulega komið 

með afraksturinn í saumaklúbbinn til þess að sýna vinkonum sínum hve vel hafi tekist til. Elín 

segir að það hafi verið mjög algengt að konur hafi saumað föt á börnin og á sig sjálfar, 

einkum á upphafsárum saumaklúbbsins.
169

 Halldóra Ólafía var líkt og Elín mikil sauma- og 

handavinnukona og segir hún um handavinnuna innan saumaklúbbsins að sumar konurnar 

hafi komið í saumaklúbbinn til þess að sýna saumaklúbbssystrum sínum eitthvað nýtt sem 

þær voru að prjóna eða sauma.
170

  

Að öllum líkindum komu þær í saumaklúbbana með afraksturinn til þess að sýna 

saumaklúbbssystrum sínum hversu myndarlegar þær voru í höndunum og væntanlega hafa 

þær fengið jákvæð viðbrögð á myndarskapinn frá vinkonum sínum. Hér má horfa aftur til 

kenningar Richard Bauman, um framsetningu handavinnunnar og hvernig hún er metin út frá 

færni flytjandans og hvernig tekist hafi til við flutninginn á svipaðan hátt og konur mátu 

veitingarnar innan saumaklúbbsins.
171

 Einnig má líta til kenningar Barböru Kirshenblatt-

Gimblett hvernig handavinnan er metin út frá listfengi hennar. Konurnar koma í 

saumaklúbbinn með hannyrðir sínar til þess að sýna sitt og sjá annarra handverk og birtist það 

í lofinu á verkið. Einnig miðla þær af kunnáttu sinni ef peysan er of laust eða of fast prjónuð 

og segja til hvernig best er að vinna verkið. Í tilsögninni sem þær veita hver annarri getur 

jafnvel hæglega birst uppbyggileg eða óvægin gagnrýni á handverkið. Sem sagt mat 

áhorfanda á hæfni flytjanda, svo notað sé orðalag Baumans í skilgreiningu hans á flutningi (e. 

performance).
172

  

Á þennan hátt er lagt mat á hæfni gestgjafans og gestanna í saumaklúbbnum sem 

húsmæðra en einnig sem kvenna í hefðbundnum kvenhlutverkum. Hér má horfa til svipaðra 

þátta og rætt var um í tengslum við veitingarnar, að konur hafi hugsanlega verið að bera sig 

saman við hver aðra til þess að meta sig inn í hlutverk hinnar „fullkomnu húsmóður“. Eins og 

áður hefur verið komið inn á var heimasaumur og prjónaskapur mikilvægur þáttur í 

húsmæðrastefnu eftirstríðsáranna og var sauma- og prjónaskapur mikilvægur hluti kvenlegra 

dyggða.
173

  

Árið 1955 fékk Samband íslenskra 

samvinnufélaga umboð fyrir Singer 

saumavélar. Í kjölfarið birtust auglýsingar og 

fréttatilkynningar sem beint var til húsmæðra í 

tímaritinu Samvinnunni. Hér er tilvitnun í eina 

slíka fréttatilkynningu um Butterick saumasnið 

sem Sambandið útvegaði og sagðist vera að: 

„Gera íslenzkum konum betur kleift að nota 

hinn gamalkunna myndarskap sinn og sauma 

góð föt á sig sjálfar og börnin og spara þannig 

mikið fé“.
174

 Með þessu móti var reynt að höfða 

til hinnar hagsýnu húsmóður og myndarskapar 

kvenna. 

Breytingar urðu á handavinnunni með 

tímanum og segir Íris Jónína um breytingarnar 

innan síns saumaklúbbs: „Ekki er eins mikið 

um handavinnu núna eins og við vorum með 

fyrst“.
175

 Segja má að áður fyrr hafi handavinnan fyrst og fremst haft hagnýtt gildi, en með 

tímanum hafi farið að draga úr henni innan saumaklúbba og virðist einungis útrás fyrir 

sköpunargleðina hafa stjórnað því hvort konur komu með handavinnu í saumaklúbbinn eða 

ekki. 

 

Dulmál í saumaklúbbum 

Til skilningsauka á handavinnunni og veitingunum innan saumaklúbbanna má grípa til 

hugtaksins dulmáls (e. coding), sem tengt er við skilaboð kvenna (e. women‘s message). 

Hugtakið er margslungið og snýst um eðli flókinna dulinna skilaboða eða merkingar í 

athöfnum kvenna. 

Dulmál var fyrst notað í þessum skilningi í ritgerðinni, „Strategies of Coding in 

Women‟s Cultures“, sem þjóðfræðingurinn Joan Newlon Radner og bókmenntafræðingurinn 

Susan S. Lancer skrifuðu sameiginlega og þær fluttu á fyrirlestrarformi á ársþingi American 

Folklore Society í Albuquerque árið 1987.
176

 Birtist ritgerðin í Journal of American Folklore í 

sérstakri útgáfu sem tileinkuð var þjóðfræði og femínisma í október árið 1987. Í bókinni 

Feminist Messages: Coding in Women´s Folk Culture sem Joan Newlon Radner ritstýrði, 

birtist greinin aftur í ítarlegri útgáfu og er hugtakinu dulmál gerð betri skil bæði út frá 

þverfaglegu og femínísku sjónarhorni.177 Í bókinni eru fimmtán aðrar greinar sem lýsa 

femínískum skilaboðum kvenna, allt frá bútasaumsmyndum sem í eru saumuð tákn sem erfitt 

er fyrir aðra en konur að skilja til aðferða kvenna til virðingar í karlmiðuðum heimi 

rapptónlistarinnar. Af þessu má sjá að konur nota dulmál í misjöfnum tilgangi. Tengja má 

hugtakið dulmál við saumaklúbba og þá í tengslum við handavinnuna, veitingar og jafnvel 

sögurnar sem þar eru sagðar. Í grein Þóreyjar í kvennatímaritinu Veru vísar hún í hugtakið og 

er dulmálið sett í samhengi við saumaklúbba þar sem lítið fer fyrir handavinnunni eins og hér 

er lýst: 

 

Í ljósi þess hve í rauninni er lítið lagt upp úr sjálfum ,,saumaskapnum“ í flestum 

saumaklúbbum má líta svo á að „sauma“ liðurinn sé í ætt við það sem í kvennaþjóðfræði 

er kallað dulmál (á ensku „coding“). Það merkir alls ekki meðvituð blekking heldur að 

ákveðin fyrirbrigði eigi sér fleiri og margbrotnari hliðar en gefið er upp á yfirborðinu og 

segi ákveðna sögu um líf og stöðu kvenna.
178

 

 

Hægt er að taka annað dæmi um dulmál í tengslum við handavinnuna og kemur það til dæmis 

fram í setningunni: „Oft gera þær, sem ekki koma með neitt, grín að leti sinni eða 

„ómyndarskap“
179

. Segja má að í þessari setningu megi glitta í dulmál í þessum skilningi ef 

horft er til þess sem Radner og Lanser ræða um í greininni „The Feminist Voice Strategies of 

Coding in Folklore and Literature“, að konur sem búa í karlmiðuðu þjóðfélagi beiti 

klækjabrögðum til þess að rísa gegn hefðbundnum hlutverkum sínum.
180

  

Oft eru skilaboðin leynilega falin (e. covertly) í gjörðum eða máli kvenna, þar sem þær 

fordæma og láta í ljós viðhorf sitt gegn ríkjandi menningu.
181

 Í þessu samhengi má líta til þess 

er Susan S. Lanser skrifar í greininni „Burning Dinners: Feminist Subversions of 

Domesticity“ í bókinni Feminist Messages: Coding in Women‘s Folk Culture. Þar vitnar 

Lanser til þjóðfræðingsins Lindu Dégh sem heldur því fram að í sögum um latar stúlkur
182

séu 

stúlkurnar að streitast á móti viðteknum skyldum sínum. Lanser telur að í orðinu „leti“ sé 

jafnvel dulmál, þar sem konur segi yfirleitt sögur um aðra en sjálfar sig til þess að gagnrýna 

viðtekin gildi í samfélaginu og um leið félagslega stöðu kvenna.
183

 

Með hugtakið dulmál í huga má einnig horfa til veitinganna í saumaklúbbum því 

dulmál getur leynst þar í afsökun kvenna. Oft afsaka þær sig með tímaleysi eða ómyndarskap 

þegar þær eru uppvísar að því að hafa keypt kökuna í stað þess að hafa bakað sjálfar, en með 

því móti mætti líka segja að þær brjótist undan hlutverkum sínum. Í greininni „Burning 

Dinners: Feminist Subversions of Domesticity“ tekur Lanser dæmi um konu sem lítinn áhuga 

hefur á eldamennsku og brennir síendurtekið helgarsteikina við. Í kjölfarið lýsir hún yfir 

vanhæfni sinni í eldamennsku með því að segja að hún „geti ekki“ eldað, en í raun sé hún að 

meina að hún „nenni ekki“ að elda eða „vilji það ekki“ en slíkt orðfæri notar hún ekki þar sem 

það stríðir gegn félagslegri stöðu hennar. Bjó hún með þessum undanbrögðum til afsökun til 

þess að komast hjá eldamennskunni. 

Í þessum gjörðum kvenna má finna ummerki um andstöðu þeirra gegn heimilisstörfum 

og daglegum skylduverkum. Þegar konur lýsa yfir vanmætti sínum með þeim hætti að þær 

„geti ekki“ eða „kunni ekki“ að elda, baka, prjóna, sauma eða halda húsinu hreinu, þá tala þær 

dulmál.
184

 Í dulmálinu felast undanbrögð gegn viðurkenndum gildum og um leið eru þar 

femínísk skilaboð til annarra kvenna lítt eða vel dulin. 

Hér að ofan hefur verið gerð grein fyrir umgjörð og innihaldi saumaklúbba. Rætt hefur 

verið um hefðir sem myndast hafa innan þeirra og hvernig sviðslistin birtist í kvöldstund 

kvenna í saumaklúbbum þar sem heimilið er sviðsett líkt og í leikhúsi. Um veitingarnar og 

handavinnuna var rætt í tengslum við kenningar Barböru Kirshenblatt-Gimblett um 

fagurfræðina og sviðslistina. Í kjölfarið var komið inn á kenningu Richard Bauman um hæfni 

einstaklinga til listræns flutnings í tengslum við veitingarnar og handavinnuna í 

saumaklúbbum, þar sem gestgjafinn hverju sinni er aðalflytjandinn og gestirnir leggja mat á 

hæfni gestgjafans. Að lokum var rætt um hugtakið dulmál almennt og það tengt við 

handavinnuna og veitingar innan saumaklúbba. 

Niðurlag 

 

Í rannsókn þessari hefur þróun saumaklúbba á 20. öld verið rannsökuð út frá nokkrum þáttum 

og má fullyrða að saumaklúbbar eigi sér ákveðna sérstöðu í íslenskri kvennasögu. Eins og 

með margt sem snýr að henni er félagsnet kvenna innan saumaklúbba nær ósýnilegt í 

samfélaginu rétt eins og mikill hluti sögu þeirra, menningar og vinnuframlags. Þessi 

félagsskapur kvenna er látlaus og vart merkjanlegur sökum þess að saumaklúbbarnir fara fram 

innan veggja heimilisins og því lítt sýnilegir á opinberum vettvangi þrátt fyrir að fjöldi kvenna 

hafi verið í saumaklúbbum af ýmsum stærðum og gerðum. Meginmarkmið saumaklúbba er að 

konur koma þar saman eina kvöldstund í mánuði í góðum félagsskap fjarri hversdagslegu 

amstri. 

Að vinna með viðtöl sem tekin voru við fimm saumaklúbbskonur, vinna úr svörum frá 

heimildarfólki þjóðháttasafnsins, auk annarra heimilda í dagblöðum og tímaritum fékkst 

nokkuð góð heildarsýn á saumaklúbbsmenningu hér á landi á 20. öldinni. Með því að tvinna 

saman hugtök og kenningar fræðimanna sem luku viðfangsefninu upp og settu það í stærra 

samhengi, fékkst áhugaverð nálgun á efnið og önnur sýn á saumaklúbbsmenninguna. 

Með því að skyggnast inn í þessa kvennaveröld kom í ljós að birtingarmynd 

saumaklúbba hefur verið mismunandi allt frá tilurð þeirra við upphaf 20. aldar. Í upphafi 

rannsóknarvinnunnar varð ljóst að saumaklúbbar eru ekki séríslenskir, heldur er um alþjóðlegt 

félagsform að ræða. Virðist sem innblástur og hugmyndir að félagsforminu hafi íslenskar 

konur sótt til kynsystra sinna á Norðurlöndum. 

Fyrstu saumaklúbbarnir hér á landi voru góðgerðafélög er unnu að bættum hag þeirra 

sem minna máttu sín í samfélaginu, líkt og gerðist meðal saumaklúbba á Norðurlöndum. 

Félög á borð við Thorvaldsensfélagið, Kvenfélagið Hringurinn og Barnavinafélagið 

Sumargjöf störfuðu undir heiti saumaklúbba sem létu gott af sér leiða og störfuðu í þágu 

góðgerðamála. Áttu þau öll sameiginlegt að þau fylgdu þéttbýlinu og einnig að heldri konur 

komu að skipulagningu þeirra. Eru þessi félög starfandi enn í dag, en þó ekki lengur undir 

formerkjum saumaklúbba. 

Í kjölfar hræringa í stjórnmálum á þriðja tug aldarinnar fóru pólitískir saumaklúbbar að 

líta dagsins ljós. Ungar stúlkur voru hvattar til að sækja saumaklúbba sem stofnaðir voru 

innan nýrra stjórnmálaafla, þar sem konur komu saman til skrafs og ráðagerða um leið og þær 

huguðu að handavinnunni. Má álykta að vegna sívaxandi vinsælda saumaklúbba hafi 



  

52 

stjórnmálahreyfingar tekið félagsforminu fagnandi og virkjað það til þess að laða til sín konur 

og efla innra starf flokkanna. 

Um miðbik aldarinnar, í ört stækkandi höfuðborg, fóru saumaklúbbar að vera áberandi 

félagsskapur meðal kvenna. Á styrjaldarárunum fjölgaði fólki ört í höfuðborginni og í kring 

um hana. Aðdráttarafl Reykjavíkur togaði í fólk frá öllum landshornum. Fólk yfirgaf 

heimahaga sína og flutti til Reykjavíkur, í bæ tækifæranna. Ný hverfi byggðust upp með 

ógnarhraða og var félagsstarf meðal aðfluttra í Reykjavík að mestu tilviljanakennt og 

ómarkvisst. Samkvæmt heimildarkonum þjóðháttasafnsins héldu margar ungar konur af 

landsbyggðinni sambandi sín á milli í Reykjavík meðal annars með því að stofna til 

saumaklúbba. 

Það var ekki einungis í höfuðborginni sem saumaklúbbum fjölgaði heldur einnig á 

landsbyggðinni. Um miðja 20. öld fór að bera á slíkum félagsskap meðal kvenna víða um 

land. Saumaklúbbar til sveita fóru seinna af stað en í þorpum og kaupstöðum, þar sem langt 

var á milli bæja og samgöngur erfiðar. Fóru konur ýmist fótgangandi eða á hestum á milli 

staða, sumar jafnvel á skíðum og skautum. Af þessu má sjá að konur lögðu talsvert á sig til 

þess að sækja saumaklúbbinn og má telja að þörfin fyrir að hittast hafi verið mikil. 

Frá upphafi aldarinnar og fram á sjöunda áratuginn var allt heimilishald í höndum 

kvenna ásamt barnauppeldi og öllu sem að því snéri. Vegna þessa voru konur oft á tíðum 

mjög einangraðar innan heimilisins. Því var kærkomið að komast aðeins út af heimilinu og 

hitta klúbbssystur sínar eina kvöldstund í mánuði fjarri öllum skyldum. Handavinnan var 

aldrei langt undan. Framan af var hún fyrirferðamikil innan hefðarinnar og vísar heiti 

félagsformsins til þess að þar voru unnar hannyrðir í einhverri mynd. Það virðist algengt að 

konur hafi komið saman til þess að sinna handavinnu einkum vegna þess að konur unnu áður 

ýmislegt fyrir heimilið. Saumaklúbbanna nýttu konur til þess að öðlast þekkingu og deila 

kunnáttu í hannyrðum auk þess sem þær miðluðu uppskriftum sín á milli. Það má vel hugsa 

sér að saumaklúbbar hafi verið tilvalinn vettvangur kvenna til þess að styðja hver við aðra og 

læra hver af annarri með það markmið að standa sig í margþættu húsmóðurhlutverkinu. 

Eftir miðbik sjöunda áratugarins varð smám saman breyting á hlutskipti kvenna og 

gildum samfélagsins þegar Rauðsokkahreyfingin hristi ærlega upp í því. Í kjölfarið mátti 

greina neikvæða afstöðu margra kvenna til saumaklúbba. Þeir þóttu hreinlega hallærislegir því 

saumaklúbbar voru taldir endurspegla hefðbundið hlutverk kvenna. Þrátt fyrir mótbyr og 

neikvæða umræðu lifðu saumaklúbbar þó áfram góðu lífi, enda voru þeir mikilvægur 

vettvangur fyrir konur til að hittast og ráða saman ráðum sínum. Þegar leið á öldina fór að 

draga úr handavinnunni og var hún hreinlega orðin aukaatriði eða hreint yfirskin. Í því 

samhengi má skilja athafnir kvenna í saumaklúbbum í ljósi hugtaksins dulmál. Má álykta að 

„sauma“ liðurinn hafi verið dulmál sem breiddi yfir meginhlutverk saumaklúbbana, sem var 

félagslegt, enda oft lítið lagt upp úr sjálfum saumaskapnum í saumaklúbbunum. 

Í rannsókn þessari kom í ljós að vináttubönd og átthagar áttu mikinn þátt í að konur 

stofnuðu til saumaklúbba. Með því móti viðhéldu þær sterkum tengslum við heimaslóðir 

sínar. Það lá sem rauður þráður í gegnum viðtölin við saumaklúbbskonurnar og í svörum 

heimildarkvenna þjóðháttasafnsins að stofnun saumaklúbba hafi fyrst og fremst verið til þess 

að styrkja vináttubönd og viðhalda tengslum. Flestir saumaklúbbar samanstóðu af konum sem 

tengdust einhvers konar vináttuböndum. Samsetning saumaklúbbanna var misjöfn og var 

algengt að vinkonur, skólasystur, vinnufélagar, sveitungar eða jafnvel ættmenni héldu hópinn 

með þessum hætti, allt fram á efri ár. Virðist vera einkennandi fyrir félagsskapinn að konur 

endast lengi innan hans, jafnvel út ævina. 

Saumaklúbbar voru nauðsynlegur partur af tilveru margra kvenna sem innan þeirra 

fundu sér vettvang til að miðla sín á milli frásögnum af sameiginlegri reynslu. Mikil vinátta, 

traust og sterk tengsl voru veigamiklir þættir í samskiptum viðmælenda minna við vinkonur 

sínar í saumaklúbbnum og gildi þessara tengsla lá sem rauður þráður í gegnum þau fimm 

viðtöl sem tekin voru. Allar höfðu þær myndað með sér félagsskap sem varð með tímanum að 

öflugu og góðu stuðningsneti sem þær gátu leitað ráða hjá. Það voru samskiptin og áralöng 

vináttan sem þetta snérist um og var einn megin kjarni félagsformsins. 

Segja má að þessi félagsskapur kvenna hafi iðulega verið lítið áberandi, aftur á móti 

hafi félagsskapur karla alla tíð verið mun umfangsmeiri og meira um þá fjallað. Einnig eru 

inntökur inn í félagsskap kynjanna með mjög ólíkum hætti. Inntaka meðal karlafélaga eru 

yfirleitt íhaldssamar helgiathafnir sem ríkar eru af siðvenjum og er stigveldi innan þeirra 

algengt, en inntaka nýrra félaga í saumaklúbba kvenna er aftur á móti látlaus og vart 

merkjanleg. Að þessu leyti er óhætt að segja að félagsskapur karla virki lóðréttur, þar sem þeir 

stíga upp mannvirðingastigann, á meðan félagsskapurinn í saumaklúbbum kvenna er á 

jafningjagrundvelli og virkar láréttur þar sem engin stigmögnun á sér stað. 

Margs konar hefðir settu mark sitt á saumaklúbba og voru þær með ýmsu móti. Sú 

hefð myndaðist að saumaklúbbar væru haldnir frá hausti fram á vor og yfir sumartímann væri 

frí, að haldin væri árshátíð og farið í leikhús ásamt mökum einu sinni á ári. Einnig mynduðust 

hefðir fyrir því hvernig hefðbundin kvöldstund kvenna í saumaklúbbum fór fram þar sem 

konur hittust með reglulegu millibili til skiptis heima hjá hver annarri eina kvöldstund í 

mánuði. Þær mættu yfirleitt milli klukkan átta eða níu á kvöldin og voru til miðnættis, 

stundum lengur. 

Veitingar í saumaklúbbum hafa ætíð skipað veigamikinn þátt og á upphafsárum þeirra 

var ekkert til sparað og mikið viðhaft. Í upphafi saumaklúbbsáranna var keppikefli að hafa 

sem veglegastar kaffiveitingar. Til þess að saumaklúbburinn lognaðist ekki út af sökum óhófs 

í veitingum gerðu vinkonurnar hins vegar á endanum með sér samkomulag um takmörkun 

veitinganna. Hugsanlega var myndarskapur í veitingum og handavinnu mælikvarði á hæfni 

kvenna í húsmóðurhlutverkinu og því hafa þær reynt að setja þá hæfni sína á svið eftir bestu 

getu þar sem þær vissu að vinkonur þeirra myndu leggja á hana mat. 

Ef helstu niðurstöður eru dregnar saman leiddi þessi rannsókn í ljós að konur stofnuðu 

til saumaklúbba til að viðhalda tengslum og styrkja vináttubönd. Meginkjarni félagsformsins 

snýst um áralanga vináttu, sterkt trúnaðarsamband, stuðningsnet og ánægjulega samveru 

kvenna í afslöppuðum og frjálsum félagsskap meðal kynsystra sinna. Saumaklúbbar hafa lifað 

góðu lífi meðal þjóðarinnar í rúm hundrað ár og má segja að innan þeirra hafi þessi angi 

kvennamenningarinnar náð að blómstra og dafna. Eins og með margt þjóðfræðaefni hafa 

saumaklúbbarnir tekið breytingum eins og komið hefur í ljós hér í þessari ritgerð. Eflaust eiga 

þeir eftir að lifa áfram því félagsformið býr yfir sveigjanleika til þess að breytast og aðlaga sig 

að samtímanum hverju sinni. Má því gera ráð fyrir því að saumaklúbbar kvenna geti áfram 

lifað góðu lífi, þar sem konur hittast, tala saman, hlæja og njóta veitinga og gera sér á þann 

hátt dagamun og njóta samverunnar meðal vinkvenna sinna í saumaklúbbnum með eða án 

hannyrða. 

